
Útdráttur 

Enski boltinn, eða enska úrvalsdeildin í knattspyrnu, nýtur mikilla vinsælda hér á landi og 

eru vinsældirnar slíkar að dæmi eru um að sparkspekingar hér á landi tali um hann sem 

hina eiginlegu þjóðaríþrótt Íslendinga. Meðfram gríðarlegum áhuga Íslendinga á enska 

boltanum þá fylgjast þeir einnig með Pepsi-deild karla en hún er sú íslenska vara sem er 

hvað sambærilegust enska boltanum. 

Markmið þessarar rannsóknar var að kanna hvaða hvatar liggja annars vegar að baki 

áhuga Íslendinga á enska boltanum og hins vegar á Pepsi-deild karla. Ásamt að komast 

að því hvort hvatarnir sem drífa áfram áhugann á þessum deildum séu þeir sömu eða 

ekki. Með það að leiðarljósi voru settar fram þrjár rannsóknarspurningar: 

1. Hvaða hvatar skýra áhuga Íslendinga á enska boltanum? 

2. Hvaða hvatar skýra áhuga Íslendinga á Pepsi-deild karla? 

3. Eru mismunandi hvatar sem skýra áhuga Íslendinga á enska boltanum annars 

vegar og Pepsi-deild karla hins vegar? 

Höfundur veit ekki til þess að áður hafi verið gerð rannsókn hér á landi þar sem 

hvatar á bak við fótboltaáhuga Íslendinga eru kortlagðir. Var því vöntun á upplýsingum 

er snúa að því hvað knýr fótboltaáhuga Íslendinga áfram og þar með hvaða þarfir þeir 

eru í raun og veru að uppfylla með honum. 

Til að svara rannsóknarspurningunum var notast við megindlega rannsóknaraðferð. 

Spurningalisti var sendur út með aðstoð Fótbolta.net síðla í ágúst 2014 og honum einnig 

dreift samhliða með hjálp samfélagsmiðla fram í seinni hluta september sama ár. 

Endanlegur lokafjöldi þátttakenda var 1027 fyrir þann hluta spurningalistans er sneri að 

enska boltanum en 423 fyrir þann hluta spurningalistans er sneri að Pepsi-deildinni. 

Niðurstöðurnar sýna að Íslendingar fylgjast bæði með enska boltanum og Pepsi-deild 

karla fyrst og fremst til að dreifa huganum frá daglegri streitu. Einnig til að uppfylla 

félagslegar þarfir og vegna ásóknar í skemmtun. Rannsóknin leiddi þó í ljós einn 

grundvallarmun á ástæðum þess að Íslendingar fylgjast með þessum deildum. Hann var 

sá að liðið sem Íslendingar halda með í enska boltanum er að spila lykilhlutverk í því að 

drífa áfram áhuga þeirra á enska boltanum á meðan liðið sem þeir halda með í Pepsi-

deildinni, gerir það ekki fyrir Pepsi-deildina. 

Abstract 

The English Premier League enjoys a great popularity in Iceland. Its popularity is in fact 

so massive that examples exist of domestic football analysts claiming that the league 

should rightfully be labeled Iceland’s national sport. Along with Icelanders’ great 

interest in the Premier League they also follow the men’s Pepsi League which is the 

most comparable Icelandic product to the English Premier League. 

The aim of this research was to explore which motivational factors are behind 

Icelanders’ interest in the Premier League and the Pepsi League. Along with finding out 

if these factors differ between the leagues. Three research questions were established: 

1. Which motivations explain Icelanders’ interest in the English Premier League? 

2. Which motivations explain Icelanders’ interest in the men’s Pepsi League? 

3. Are the motivations which explain Icelanders’ interest in the English Premier 

League and the men’s Pepsi League different? 

No study has been carried out which pinpoints the motivations behind Icelanders’ 

interest in football to the author’s knowledge. Therefore, information was lacking about 

what drives their interest in football and what needs they are fulfilling by the interest. 

To answer the research questions, a quantitative research method was used. A 

questionnaire was sent out with a help from Fótbolti.net in late August of 2014 and 

distributed simultaneously through social media on the same day and until late 

September the same year. Final sample consisted of 1027 participants for the section of 

the questionnaire related to the English Premier League and 423 participants for the 

section of the questionnaire related to the men’s Pepsi League. 

The results showed that Icelanders follow both these leagues first and foremost to 

escape everyday life in order to relieve stress. But also to fulfill their social and 

entertainment needs. The study however, revealed one fundamental difference for the 

reasons why Icelanders follow these leagues. The team that the Icelanders support in 

the Premier League plays a key role in driving the interest for the Premier League while 

the team they support in the Pepsi League doesn't do the same for the Pepsi League. 

1 Inngangur 

Óhætt er að segja að enski boltinn nýtur mikilla vinsælda hér á landi. Vinsældirnar eru 

slíkar að dæmi eru um að sparkspekingar hér á landi telji að enski boltinn sé hin 

réttnefnda þjóðaríþrótt Íslendinga (Elvar Geir Magnússon, 2012; Magnús Már Einarsson, 

2014). Í könnun Capacent frá 2013 kom fram að yfir helmingur svarenda, eða 54%, 

héldu með einhverju liði í enska boltanum (Capacent, 2013). Þessi tala (54%) ætti að 

gefa góða hugmynd um hve margir hér á landi fylgjast að einhverju leyti með enska 

boltanum, því gera má ráð fyrir að yfirgnæfandi meirihluti (svo til allir) af þeim sem 

fylgjast með enska boltanum, eigi a.m.k. eitt uppáhaldslið. Af reynslu höfundar, sem 

hefur verið mikill fótboltaáhugamaður frá því að hann man eftir sér, þá er mjög 

sjaldgæft að einhverjir fylgist með enska boltanum án þess eiga uppáhaldslið, þó 

vissulega séu dæmi um slíkt.  

Flestir af þeim sem eiga uppáhaldslið í enska boltanum fylgja þeim af miklum áhuga. 

Raunar er það svo, að mati höfundar, að mun algengara er að Íslendingar beri sterkari 

taugar til uppáhaldsliðs síns í enska boltanum en til uppáhaldsliðs síns hér á landi. 

Óvísindaleg könnun Fótbolta.net frá 2012 gefur vísbendingu um að svo sé. Þar kom fram 

að 63% svarenda sögðust bera meiri tilfinningar til liðs síns í enska boltanum en til 

liðsins sem þeir héldu með á Íslandi, 12% sögðust bera jafnmiklar tilfinningar. Það var 

því aðeins um fjórðungur sem sagðist bera meiri tilfinningar til uppáhaldsliðs síns hér á 

landi (Elvar Geir Magnússon, 2012). Í rannsókn sem framkvæmd var 2003, þar sem 

einungis íslenskir karlmenn voru spurðir, kom í ljós að 36,4% héldu meira með enska 

uppáhaldsliðinu sínu en því íslenska. Þeir sem héldu meira með því íslenska voru 31,3% 

en 32,2% sögðust halda jafn mikið eða ekki vita/neituðu að svara hvort liðið það studdi 

meira (Viðar Halldórsson og Hafliði Ingason, e.d.). Í þessari rannsókn kom einnig fram að 

mun algengara var að karlmenn 39 ára og yngri héldu meira með enska uppáhaldsliðinu 

sínu en því íslenska. Þessar niðurstöður, frá bæði Fótbolta.net (Elvar Geir Magnússon, 

2012) og Viðari og Hafliða (e.d.), ásamt því sem fram kom í könnun Capacent (2013), 

sýna vel hversu vinsæll enski boltinn er hér á landi. 

Enski boltinn á sér langa sögu á Íslandi. Segja má að hún hafi byrjað fyrir alvöru þegar 

beinar útsendingar frá honum hófust í byrjun níunda áratugarins („Liverpool fyrst“, 

2012). Hafa vinsældir hans farið vaxandi allar götur síðan, ekki síst vegna aukins 

aðgengis og framboðs af umfjöllun undanfarin ár. Áður en beinar útsendingar hófust var 

þó einhver fjöldi Íslendinga að svala áhuga sínum á enska boltanum með því m.a. að 

horfa á vikugamla leiki í Ríkissjónvarpinu og lesa tímarits- og blaðaumfjallanir. Það má 

því einnig segja að samleið Íslendinga og enska boltans nái lengra en til upphafs beinna 

útsendinga frá honum. 

Hér á landi er starfrækt, þó í miklu minni sniðum sé samanborið við enska boltann, 

fótboltadeild sem stendur íslenskum fótboltaáhugamönnum til boða; Pepsi-deild karla 

sem er efsta stig fótboltadeildar fyrir meistaraflokk karla hér á landi. Umfjöllun um 

íslenskan fótbolta og sérstaklega efstu deild karla hefur farið vaxandi undanfarin ár. 

Nægir að horfa til mikillar aukningar sem orðið hefur á sýndum leikjum í sjónvarpi auk 

þess sem þeim vefsíðum hefur fjölgað sem tileinkaðar eru íþróttum og jafnvel einungis 

fótbolta. 

Í meginatriðum er ekki hægt að segja að enski boltinn og Pepsi-deild karla séu í 

samkeppni um athygli fótboltaáhugamanna hér á landi, því óhætt er að fullyrða að 

meirihluti þeirra sem fylgjast með enska boltanum, fylgist einnig að einhverju leyti með 

Pepsi-deildinni og öfugt. Auk þess, þó byrjun og lok keppnistímabils Pepsi-deildarinnar 

skarist við tímabil enska boltans, má segja að Pepsi-deildin sé hálfgerð 

staðkvæmdarvara fyrir enska boltann á meðan hann liggur í dvala um hásumar ár hvert. 

Það er hins vegar fróðlegt að komast að því hvort að þeir helstu hvatar, sem drífa áfram 

áhuga einstaklinga á enska boltanum og Pepsi-deildinni, séu mismunandi eða þeir sömu. 

Með öðrum orðum, hvort að einstaklingar séu að uppfylla sömu þarfir með því að 

fylgjast með þessum fótboltadeildum. Ásamt því að fróðlegt er að bera saman stærð 

allra einstakra hvata á bak við áhuga á þessum deildum sem réttlætanlegt er að 

kortleggja þegar fótboltaáhugi er skoðaður. 

Aðalmarkmið þessarar rannsóknar er að kanna hvaða hvatar liggja annars vegar á bak 

við áhuga Íslendinga á enska boltanum og hins vegar Pepsi-deild karla. Ásamt því, eins 

og áður segir, að komast að því hvort að helstu hvatarnir sem drífa áfram áhugann á 

þessum deildum séu mismunandi eða þeir sömu. Ekki hefur verið gerð rannsókn áður 

hér á landi þar sem hvatar á bak við fótboltaáhuga eru kortlagðir svo höfundur viti til. 

Það er því vöntun á upplýsingum er snúa að því hvað knýr fótboltaáhuga einstaklinga 

hér á landi áfram og hvaða þarfir þeir eru að uppfylla með honum. Enski boltinn og 

Pepsi-deild karla er án vafa sá fótbolti sem hvað mest er fylgst með hér á landi og því 

ekki ósennilegt að niðurstöður rannsóknarinnar muni endurspegla að einhverju leyti 

hvaða hvatar eru almennt á bak við fótboltaáhuga Íslendinga. Með hliðsjón af markmiði 

rannsóknarinnar eru eftirfarandi rannsóknarspurningar settar fram: 

1. Hvaða hvatar skýra áhuga Íslendinga á enska boltanum? 

2. Hvaða hvatar skýra áhuga Íslendinga á Pepsi-deild karla? 

3. Eru mismunandi hvatar sem skýra áhuga Íslendinga á enska boltanum annars 

vegar og Pepsi-deild karla hins vegar? 

Almennt er mikilvægt fyrir fyrirtæki að gera sér grein fyrir þörfum markhóps síns til 

að koma virði sínu betur til skila á markaði. Það er eins með íþróttir og aðrar 

vörur/þjónustu að fólk er í gegnum íþróttaáhuga sinn (og „neyslu“) í grunninn að 

sækjast í ákveðið virði sem uppfyllir þarfir þess á einhvern hátt. Mikilvægt er fyrir þá 

hagsmunaaðila sem markaðssetja íþróttir að skilja hvaða hvatar liggja að baki áhuga 

fólks á íþróttinni sem þeir hafa hag af og þeim viðburðum, vörum og þjónustu sem henni 

tengjast (Bernthal og Graham, 2003; McDonald, Milne og Hong, 2002; Wang, Zhang og 

Tsuji, 2011; Wann, Grieve, Zapalac og Pease, 2008). Þeir hagsmunaaðilar sem það gera 

eru betur í stakk búnir til að nálgast markhóp sinn með hnitmiðuðum og skilvirkum 

markaðssaðgerðum en þeir sem gera það ekki (Dwyer, Shapiro og Drayer, 2011; Woo, 

Trail, Kwon og Anderson, 2009). 

Það að geta gert sér grein fyrir markhópi sínum á þennan hátt veitir viðkomandi 

hagsmunaaðilum dýpri skilning á markhópnum en sem takmarkast við lýðfræðilegar 

breytur. Þeir auka þar með líkurnar á árangursríkari staðfærslu og markaðssamskiptum 

sem leiðir, ef vel tekst til, m.a. til árangursríkari markaðsherferða (Rohm, Milne og 

McDonald, 2006; Wann o.fl., 2008). Þekking á hvötum á bak við íþróttaáhuga skapar því 

aukna vídd þegar kemur að því að hanna sem mest sannfærandi skilaboð fyrir tiltekinn 

markað og ná betri tengslum við aðdáendurnar (Fink og Parker, 2009). Það er nefnilega 

svo að fólk sækir í íþróttir og jafnvel deildir innan sömu íþróttar af mismunandi 

ástæðum (McDonald o.fl., 2002; Trail, Fink og Anderson, 2003; Trail, Robinson, Dick og 

Gillentine, 2003; Uhlman og Trail, 2012; Wann o.fl., 2008). Að baki þessum ástæðum 

liggja ýmsir hvatar sem skýra hvers vegna einstaklingar taka þátt í hinum ýmsum 

athöfnum sem fylgja íþróttaáhuganum. Athöfnum eins og að fara á völlinn, kaupa 

íþróttavarning, horfa á leiki í sjónvarpi, fylgjast með liði sínu í fjölmiðlum o.s.frv. (Trail, 

Fink o.fl., 2003). 

Þessi rannsókn mun gefa aðilum sem hag hafa af enska boltanum og Pepsi-deildinni 

hér á landi (útsendingaraðilum, sportbörum, ferðaskrifstofum o.s.frv.) upplýsingar um 

það virði sem þessi áhugamál hafa í huga Íslendinga. Viðkomandi aðilar öðlast þannig 

nýja þekkingu er snýr að því til hvaða tilfinninga og þarfa sé árangursríkast að höfða og 

þar með koma virðinu betur til skila, þegar enski boltinn og Pepsi-deildin og 

vara/þjónusta þeim tengd er markaðssett hér á landi. 

Þegar talað er um „enska boltann“ í þessari rannsókn er átt við efstu fótboltadeild 

karla á Englandi, þ.e.a.s. ensku úrvalsdeildina í knattspyrnu (The English Premier 

League). Við notkun á hugtakinu í þessari rannsókn er gengið út frá þessari skilgreiningu. 

Hér er t.d. ekki átt við allar ensku atvinnumannadeildirnar ásamt bikarkeppnum, heldur 

einungis ensku úrvalsdeildina. Þegar talað er um Pepsi-deild karla í þessari rannsókn er 

átt við efstu fótboltadeild karla á Íslandi og deildin rædd í því samhengi frá því að hún 

tók upp það nafn árið 2009. 

1.1 Uppbygging ritgerðar 

Byrjað verður á að fjalla um helstu mælitækin á hvötum á bak við íþróttaáhuga, og 

hvatana sem þau kortleggja og rýnt í hvað þau eiga sameiginlegt og hvað ekki. Fjallað 

verður svo um þær takmarkanir sem fylgja mælitækjunum og frekari þróun sem þarf að 

eiga sér stað. Því næst verður fjallað um svokallaða undirstöðuhvata sem fræðimenn eru 

almennt sammála um að myndi grunninn að þeim hvötum sem drífa áfram 

íþróttaáhuga. Að því loknu verður fjallað um helstu rannsóknir sem sýnt hafa fram á að 

hvatar á bak við íþróttaáhuga eru mismunandi eftir tegund og eðli íþróttar. Í kjölfarið 

verður rýnt í rannsóknir fræðanna sem hafa skoðað sérstaklega hvata á bak við 

fótboltaáhuga. Tekið verður saman hvað niðurstöður þeirra segja í sameiningu um það 

hvaða hvatar gera tilkall til setu í mælitæki sem eingöngu er ætlað að kortleggja hvata á 

bak við fótboltaáhuga. Í framhaldi af því verður fjallað um þá aðferð sem notuð var við 

rannsóknina og greint frá niðurstöðum hennar. Að lokum verður svo 

rannsóknarspurningum svarað í umræðukafla. Þar verður einnig fjallað um hagnýtt gildi 

rannsóknarinnar ásamt því að takmarkanir hennar og tillögur að frekari rannsóknum 

verða ræddar. 

2 Helstu mælitæki á hvötum til íþróttaáhuga 

Töluverð aukning og framþróun hefur orðið síðastliðin 20-30 ár á rannsóknum sem 

skoða og kortleggja nánar þær ástæður sem liggja að baki íþróttaáhuga fólks (Byon, 

Cottingham og Carroll, 2010; Wann o.fl., 2008). Það skýrist ekki einna síst útaf því að 

áherslan í rannsóknum af þessu tagi og álit fræðimanna um hvað það er sem 

raunverulega skýrir íþróttaneyslu fólks, hefur verið að breytast frá því sem áður var. Úr 

því að hafa eftirspurn fólks í brennidepli og skoða hvaða þættir (veður, aðgengi, leiktími 

o.fl.) hafa áhrif á vilja þess til að sækja íþróttaviðburði, í það að greina þá sálrænu- og 

tilfinningalegu hvata sem liggja á bak við íþróttaáhuga þess (Trail og James, 2001). 

Meðfram þessum áherslubreytingum hefur átt sér stað vinna á meðal fræðimanna 

síðastliðin 20-30 ár við að þróa áreiðanlegt mælitæki sem kortleggur alla þá hvata sem 

skýra íþróttaáhuga fólks. Nokkur mælitæki hafa litið dagsins ljós og eiga flest af þeim, og 

jafnframt þau helstu, það sameiginlegt að eiga rætur að rekja til vinnu Lloyds Reynolds 

Sloans (1989) (Funk, Mahony, Nakazawa og Hirakawa, 2001; Milne og McDonald, 1999; 

Trail og James, 2001; Wann, 1995; Zhang o.fl., 2001).  

Sloan talar um að þeir hvatar sem eru á bak við íþróttaáhuga fólks séu í 

meginatriðum fimm talsins og að þeir uppfylli annað hvort félagslegar eða sálrænar 

þarfir. Þeir hvatar sem Sloan (1989) lagði til voru; heilsusamleg áhrif (e. salubrious 

effects), jákvæð streita (e. stress and stimulation seeking), útrás fyrir árásarhneigð (e. 

catharsis and aggression), skemmtun (e. entertainment) og sjálfstraust (e. achievement 

seeking). Vert er að taka það fram að áhrifin sem Sloan talar um í fyrstnefnda hvatanum 

eru í meginatriðum fólgin í bættri heilsu vegna flótta frá amstri hversdagsins með iðkun 

tómstunda.  

Fá mælitæki hafa verið þróuð sem ekki nota að einhverju leyti undirstöðuna úr 

kenningum Sloans (1989). Þekktasta mælitækið af því tagi er líklega FAM (Fan 

Attendance Motivations) mælitæki Kahle, Kambara og Rose (1996) en það notaði 

kenningar Kelmans (1958) sem undirstöðu mælitæki síns (Trail og James, 2001). 

Munurinn á FAM og þeim mælitækjum sem byggja á grunni Sloans er í meginatriðum sá 

að áherslan í FAM, út frá kenningum Kelmans, snýr einkum að því að fólk sæki í íþróttir 

vegna áhrifa og þrýstings frá nánasta félagslega umhverfi, á meðan áherslan á þessa 

þætti er mun veigaminni í mælitækjum byggðum á kenningum Sloans. 

Hér á eftir verður gerð grein fyrir helstu mælitækjunum á hvötum á bak við 

íþróttaáhuga. 

2.1 SFMS 

SFMS (Sports Fan Motivation Scale) mælitæki Wanns (1995) er það mælitæki sem 

fræðimenn eru almennt sammála um að hafi verið fyrsta markverða mælitækið af þessu 

tagi til að líta dagsins ljós (Byon o.fl., 2010; Funk, Filo, Beaton og Pritchard, 2009; Won 

og Kitamura, 2007). SFMS og hvatar þess voru aðallega þróaðir með hliðsjón af vinnu 

Sloans (1989) en einnig af vinnu Guttmanns (1986). SFMS inniheldur í heild átta hvata. 

Þeir eru; sjálfstraust (e. self-esteem), fagurfræðilegt gildi (e. aesthetic qualities), jákvæð 

streita (e. eustress), flótti („frá amstri hversdagsins“) (e. escape), að tilheyra hópi (e. 

group affiliation), samvera með fjölskyldu (e. family), skemmtun (e. entertainment) og 

veðmál (e. economic factors). 

2.2 MSC 

Milne og McDonald (1999) komu fjórum árum seinna með MSC mælitækið (The 

Motivation of the Sport Consumer). Fyrir utan að byggja á vinnu Sloans (1989), þá 

studdust Milne og McDonald einnig við þarfapýramída Maslows (1943) við þróun 

mælitækisins. Samkvæmt kenningu Maslows þá hafa einstaklingar fimm lagskiptar 

grunnþarfir í þessari röð (sú mikilvægasta fyrst); líkamlegar þarfir, öryggisþörf, 

félagsþörf, viðurkenningaþörf og sjálfsbirtingarþörf (Maslow, 1943). Hægt er að sjá 

ákveðna samsvörun með þrem síðastnefndu þörfunum og þeim grunnhvötum sem 

Sloan (1989) lagði til, en þó sérstaklega í hvötunum „heilsusamleg áhrif“ og 

„sjálfstraust“. 

Það sem er sérstakt við MSC mælitækið er að því er ekki einungis ætlað að kortleggja 

þá hvata sem liggja að baki íþróttaáhuga fólks, heldur einnig þá hvata sem liggja að baki 

því að fólk stundi tilteknar íþróttir. Hvatarnir sem eru í mælitækinu eiga s.s. að geta 

kortlagt og náð yfir hvað það er sem liggur að baki áhuga fólks bæði í því að fylgjast með 

tiltekinni íþrótt sem og að stunda hana. Allir hvatar mælitækisins eru notaðir í báðum 

tilvikum, að undanskyldu því að þegar kannað er hvað liggur að baki því að fólk stundi 

tilteknar íþróttir, þá er bætt við einum hvata; líkamlegt form (e. physical fitness) (Milne 

og McDonald, 1999). MSC inniheldur tólf hvata (þegar hvatar íþróttaáhuga er skoðaðir) 

og þar af eru fjórir hvatar sem einnig eru í SFMS mælitæki Wanns (1995) (sjálfstraust, 

fagurfræðilegt gildi, flótti og að tilheyra hópi). Vert er að geta þess að enska heitið á 

hvatanum „flótti“ í MSC mælitækinu er stress release (streitulosun) en ekki escape 

(flótti) eins og í SFMS mælitækinu. Aðrir hvatar í MSC eru; félagsleg samskipti (e. social 

facilitation), tilþrif (e. skill mastery), útrás fyrir árásarhneigð (e. aggression), sjálfsbirting 

(e. self-actualization), þróun persónulegra gilda (e. value development), áhættusækni (e. 

risk-taking), keppni (e. competition) og ásókn í sigra (e. achievement) (McDonald o.fl., 

2002; Milne og McDonald, 1999). 

2.3 MSSC 

Trail og James (2001) gagnrýndu SFMS og MSC mælitækin vegna ýmissa veikleika. Þeir 

gagnrýndu m.a. hvernig fullyrðingar SFMS voru á köflum orðaðar á ruglingslegan hátt og 

MSC fyrir að vera einnig þróað til þess að kanna hvata á bak við ástundun íþrótta. 

Gagnrýnin var þó í stuttu máli aðallega fólgin í því að þau skorti fullnægjandi 

áreiðanleika og réttmæti.  

Í framhaldi af þessari gagnrýni bjuggu þeir til nýtt mælitæki; MSSC mælitækið (The 

Motivation Scale for Sport Consumption). Við þróun þess tóku þeir mið af eldri 

kenningum fræðanna, m.a. Sloan (1989), ásamt því að það var þróað með hliðsjón af því 

sem hafði verið gert í SFMS og MSC mælitækjunum (Trail og James, 2001). Samkvæmt 

niðurstöðum prófa þeirra Trail og James, betrumbætir MSSC fyrri mælitæki og stenst 

allar kröfur sem til þarf svo það mæli hvata á bak við íþróttaáhuga fólks á nákvæman og 

áreiðanlegan hátt.  

MSSC mælitækið inniheldur níu hvata og þar af innleiddu þeir sjö hvata, álíka eða 

sambærilega, sem komu fram annaðhvort eða bæði í mælitækjum SFMS og MSC. Nánar 

tiltekið tvo hvata sem eru í SFMS (jákvæð streita og samvera með fjölskyldu), tvo hvata 

sem eru í MSC (félagsleg samskipti og tilþrif) og svo loks þrjá hvata sem eru bæði í SFMS 

og MSC (sjálfstraust, fagurfræðilegt gildi og flótti). Þeir tveir hvatar sem eru í MSSC 

mælitækinu og komu ekki fram í fyrri mælitækjum, eru; kynþokki leikmanna (e. physical 

attraction) og öflun tölfræðiþekkingar (e. acquisition of knowledge) (Milne og 

McDonald, 1999; Trail og James 2001; Wann, 1995).  

Vert er að geta þess að enska heitið á hvatanum „sjálfstraust“ í MSSC er achievement 

sem er sama enska heitið og á einum hvata í MSC mælitækinu. Sá hvati (achievement í 

MSC) táknar þó ekki sjálfstraust nema að litlu leyti. Hann lýsir sér meira í ásókn í sigra 

vegna þeirrar gleði sem sigrum og velgengni geta fylgt og að sama skapi pirringi sem 

slöku gengi getur fylgt. Enda sést það líka á því að MSC er með annan hvata er táknar 

sjálfstraust með hefðbundnu ensku heiti, self-esteem sem samanstendur af 

hefðbundnum fullyrðingum er varða sjálfstraust. Þetta eru því greinilega tveir aðskildir 

hvatar í MSC mælitækinu, þar sem achievement hvatinn táknar ekki sjálfstraust líkt og í 

MSSC (McDonald o.fl., 2002; Milne og McDonald, 1999; Trail og James, 2001). 

2.4 SII 

Um svipað leyti og Trail og James (2001) komu fram með sitt mælitæki, komu Funk o.fl. 

(2001) einnig fram með nýtt mælitæki sem þeir nefndu SII (Sport Interest Inventory). SII 

byggir að miklu leyti á sama grunni og fyrri mælitæki, m.a. Sloan (1989), ásamt því að 

horft var til þess sem gert hefði verið í fræðunum fram að þróun SII, þó sérstaklega til 

Wanns (1995). Einnig var horft til rannsóknar þeirra Mahonys, Nakazawas, Funks, James 

og Gladdens (2002) (Funk o.fl., 2001) en rannsókn þeirra var óbirt á þeim tíma (var birt 

ári seinna eftir birtingu SII). Mælitækið sem notað var í rannsókn Mahonys o.fl. (2002) 

byggði sömuleiðis að einhverju leyti á Sloan (1989) og Wann (1995). Það var þó 

mestmegnis byggt á hvötum sem voru byggðir frá grunni fyrir rannsóknina, sem skýrir 

hvers vegna SII er í raun talsvert frábrugðið þeim fyrri mælitækjum sem hér hefur verið 

fjallað um, því Funk o.fl. (2001) horfðu talsvert á þessa nýju hvata við þróun SII. 

Afraksturinn af því var að SII kom fram með töluverðan fjölda af nýjum hvötum 

(byggðir frá grunni) sem ekki höfðu komið fram áður í fyrri mælitækjum fræðanna 

(McDonald o.fl., 2002; Milne og McDonald, 1999; Wann, 1995). Einnig komu þessir 

hvatar ekki fram í þeim helstu mælitækjum fræðanna sem birtust á svipuðum tíma eða 

síðar (Funk o.fl., 2001; Trail og James, 2001; Zhang o.fl., 2001). MSC og MSSC mælitækin 

höfðu vissulega komið fram með nýja hvata sem ekki höfðu sést í fyrri mælitækjum 

(SFMS undanskilið vegna þess að það hafði ekki önnur mælitæki að styðjast við). Þau 

voru samt sem áður í meginatriðum að koma með nýja hvata sem voru sambærilegir 

eða tengdust að einhverju leyti hvötum fyrri mælitækja. Það má segja að MSC og MSSC 

mælitækin hafi einungis komið fram með fjóra algjörlega nýja hvata frá grunni 

samanlagt, sem svipaði að engu leyti hvötum fyrri mælitækja. Tveir hvatar hjá MSC 

(þróun persónulegra gilda og útrás fyrir árásarhneigð) og tveir hvatar hjá MSSC 

(kynþokki leikmanna og öflun tölfræðiþekkingar) (Funk o.fl., 2001; Milne og McDonald, 

1999; Trail og James, 2001; Wann, 1995). 

SII mælitækið inniheldur í heild tíu hvata og þar af eru fimm nýir hvatar sem ekki 

höfðu sést áður. Þessir fimm nýju hvatar eru; ástríða fyrir íþrótt (e. sport interest), 

ástríða fyrir liði (e. team interest), ástríða fyrir leikmanni (e. player interest), 

þjóðernisstolt (e. national pride) og stuðningur við tækifæri kvenna (e. support women´s 

opportunity in sport). Síðastnefndi hvatinn var settur í mælitækið í tilraunastarfsemi 

vegna vettvangsins þar sem mælitækið var prófað, sem var heimsmeistarakeppnin í 

knattspyrnu kvenna árið 1999. Hinir fimm hvatarnir samanstanda af fjórum hvötum sem 

höfðu komið fram í fyrri mælitækjum (sjálfstraust, fagurfræðilegt gildi, jákvæð streita og 

félagsleg samskipti) og svo loks einum hvata sem svipar mjög til hvatans „jákvæð 

streita“ en hann er; spenna (e. excitement) (Funk o.fl., 2001). 

2.5 SAM 

Zhang o.fl. (2001) bættust í hóp þeirra fræðimanna sem komu fram með mælitæki á 

árinu 2001. Meginmarkmið þeirra var þó ekki endilega að koma með fram með 

mælitæki fyrir allan almennan íþróttaáhuga, þvert á allar íþróttagreinar, eins og 

markmiðið var með öðrum mælitækjum sem hér hefur verið fjallað um. Markmiðið var 

að kortleggja hvata á bak við áhuga á íshokkí í Bandaríkjunum og í því skyni þróuðu þeir 

nýtt mælitæki sem þeir nefndu SAM (The Scale of Attendance Motivation).  

SAM er það mælitæki, af þeim mælitækjum sem hér hefur verið fjallað um, sem 

byggir hvað mest á verkum Sloans (1989). Enda inniheldur mælitækið jafnmarga hvata 

(fimm talsins) og í meginatriðum þá sömu og Sloan (1989) lagði til að lægju að baki 

íþróttaáhuga fólks. Einungis einn hvati í SAM sker sig að einhverju leyti úr frá þeim 

hvötum sem komu fram í vinnu Sloans, en sá hvati er „samfélagsímynd“ (e. community 

image). Sá hvati hafði heldur ekki komið fram í fyrri mælitækjum eða í þeim 

mælitækjum sem komu fram um svipað leyti (Funk o.fl., 2001; Milne og McDonald, 

1999; Trail og James, 2001; Wann, 1995; Zhang o.fl., 2001). Eini hvatinn úr vinnu Sloans 

(1989) sem ekki kemur fram í sambærilegri mynd í SAM er „skemmtun“. 

Hinir fjórir hvatarnir eru grunnar frá Sloan (1989) og höfðu einnig komið fram í fyrri 

mælitækjum, eða þeim mælitækjum sem komu fram um svipað leyti, í sömu eða 

sambærilegri mynd. Vert er þó að geta þess að einn þeirra hvata, sem lýsir sér í því að 

sækja í íþróttir til að flýja amstur hversdagsins, birtist hér undir öðru ensku heiti en í fyrri 

mælitækjum. Hann birtist í SFMS og MSSC mælitækjunum undir enska heitinu escape 

(flótti) og í MSC mælitækinu undir enska heitinu stress release (streitulosun). Í SAM 

birtist hann hins vegar undir enska heitinu salubrious effects (heilsusamleg áhrif). 

Hvatinn verður þó hér eftir nefndur undir íslenska heitinu „flótti“. Það sama gildir einnig 

um þann hvata MSC mælitækisins. Þeir þrír hvatar SAM sem eftir er að greina frá eru; 

sjálfstraust, jákvæð streita og útrás fyrir árásarhneigð (Funk o.fl., 2001; Milne og 

McDonald, 1999; Trail og James, 2001; Wann, 1995; Zhang o.fl., 2001). 

2.6 Samanburður á mælitækjunum 

Öll mælitækin sem hér hefur verið fjallað um, að undanskyldu SAM að einhverju leyti, 

voru þróuð með það sérstaklega í huga að geta almennt mælt hvata á bak við áhuga á 

sem flestum íþróttum, þ.e.a.s. þvert á flestar íþróttagreinar (Funk o.fl., 2001; Milne og 

McDonald, 1999; Trail og James, 2001; Wann, 1995; Zhang o.fl., 2001). Það kemur því 

ekki á óvart að mælitækin innihalda í grunninn að talsverðu leyti sömu eða mjög 

sambærilega hvata. Þau eiga öll það sameiginlegt að um og yfir helmingur hvatanna í 

hverju mælitæki fyrir sig birtist í einum eða fleiri öðrum mælitækjum. Að sama skapi 

innihalda öll mælitækin 1-6 sértæka hvata sem ekki koma fram í öðrum mælitækjum. Í 

töflu 1 má sjá yfirlit yfir hvata hvers mælitækis, þar sem áhersla er lögð á að sýna með 

mjög skýrum hætti hvaða hvatar eru sameiginlegir á milli mælitækja og hverjir ekki. 

Tafla 1: Samanburður á hvötum helstu mælitækja. 

3 Takmarkanir mælitækja og frekari þróun til framtíðar 

Það er ljóst að ákveðnar takmarkanir fylgja flestum mælitækjum sem hafa verið þróuð til 

mæla hvata á bak við íþróttaáhuga sem ávallt verður að taka til greina þegar 

mælitækjunum er beitt. Það eru einkum tveir þættir sem þarf að hafa í huga þegar 

mælitækjunum er beitt. Hér verður farið yfir þessa þætti, ásamt því tómarúmi í 

fræðunum sem af þeim leiðir. 

3.1 Mælitækin hugsuð þvert á íþróttagreinar 

Mælitækin eru þeim annmörkum háð að þau voru flest þróuð með það í huga að mæla 

hvata á bak við áhuga á sem flestum almennum íþróttum, þ.e.a.s. þvert á íþróttagreinar. 

Mælitækin taka ekki til greina sérstakar aðstæður (þó SII gerði það að einhverju leyti 

með hvatanum „stuðningur við tækifæri kvenna“) og blæbrigði sem einstakar 

íþróttagreinar hafa oft á tíðum og jafnvel deildarkeppnir innan sömu íþróttagreinar. 

Sumir hvatar eiga lítið sem ekkert við um sumar íþróttagreinar á meðan aðrir eiga mikið 

við. Þeirri staðreynd hefur verið lítill gaumur gefinn að áhugi á bak við einstakar 

íþróttagreinar getur oft á tíðum stafað af óalgengum eða óheyrðum hvötum sem 

mælitækin innihalda ekki. Hvötum sem eiga fyllilega rétt á sér í samhengi þeirrar 

tilteknu íþróttagreinar sem verið er að skoða hverju sinni (Funk, Ridinger og Moorman, 

2003; Mahony o.fl., 2002). Til dæmis gæti verið vert að skoða hvort mikilvægur hvati að 

baki áhuga á íþróttum fatlaðra sé sá möguleiki sem þær veita einstaklingum til að styðja 

minnihlutahópa.  

Ef ætlunin er að öðlast skilning á hvötum á bak við tiltekinn íþróttaáhuga þarf því að 

kappkosta að kortleggja alla þá hvata sem eiga skilmerkilega við þá tilteknu íþrótt sem 

er til skoðunar hverju sinni (Wann o.fl., 2008). Með öðrum orðum að viðkomandi 

mælitæki innihaldi alla þá hvata sem ætla má að drífi áfram áhuga á viðkomandi íþrótt. 

3.2 Þáttur mismunandi umhverfis og menningarheima 

Einnig taka mælitækin ekki til greina það mismunandi umhverfi og menningu (e. setting) 

sem íþróttáhugi þrífst í. Vafasamt gæti verið að kanna hvata á bak við áhuga á sömu 

tilteknu íþróttadeild í tveimur ólíkum menningarheimum með sama mælitæki, án þess 

að skoða vel hvort réttlætanlegt sé að bæta við eða taka hvata úr mælitækinu í hvoru 

tilvikinu fyrir sig. Mikilvægt er því að gera sér grein fyrir að hvatar á bak við áhuga á 



 

22 

sömu íþrótt, og jafnvel á bak við sömu deild innan íþróttar, geta verið mismunandi eftir 

menningarheimum.  

Fyrri rannsóknir, sem vissulega eru að kanna hvata á bak við áhuga á sömu 

íþrótt/deild en í ólíku umhverfi, eru því aðeins gagnlegar upp að vissu marki. Það má 

segja að þær geti komið hagsmunaaðilum sem markaðssetja sömu íþrótt/deild en í 

ólíkum menningarheimum, einungis á ákveðinn byrjunarreit (Bernthal og Graham, 

2003). Sem dæmi má nefna að ekki er hægt að áætla að helstu hvatar á bak við áhuga á 

NBA-deildinni í körfubolta séu þeir sömu á meðal bandarískra og íslenskra 

körfuboltaáhugamanna. Til þess er umhverfið þar sem áhuginn þrífst það ólíkt að það 

réttlætir ekki að yfirfæra niðurstöður á helstu hvötum frá öðru umhverfinu yfir á annað. 

Bandarískir körfuboltaáhugamenn eru t.d. mun betur í stakk búnir til að svala áhuga 

sínum með því að fara á völlinn í eigin persónu.  

Það er því skilvirkara að kortleggja hvata á bak við tiltekinn íþróttaáhuga með 

frumrannsókn og út frá þeirri menningu og umhverfi sem íþróttaáhuginn þrífst í. 

3.3 Sértækari mælitæki næsta skref 

Raunin er sú að í fæstum tilfellum eru mælitækin tekin „hrá“ þegar þeim er beitt. Mjög 

algengt er að mælitækjunum séu breytt og þau aðlöguð á einhvern hátt, ýmist með því 

sleppa úr hvötum (Hsieh, Wang og Yoder, 2011; Woo o.fl., 2009), blanda saman tveimur 

eða fleiri mælitækjum (Andrew, Kim, O’Neal, Greenwell og James, 2009; Chien og Ross, 

2013) eða jafnvel þróaðir nýir hvatar sem er bætt við fyrirliggjandi mælitæki (James og 

Ridinger, 2002; James og Ross, 2004). Fræðimenn komast því sífellt að þeirri niðurstöðu 

að mælitækin séu ófullnægjandi á einhvern hátt til þess að kortleggja hvatana á bak við 

áhuga á þeim ýmsum íþróttum sem þeir hafa til skoðunar og í því umhverfi sem áhuginn 

þrífst. Það má því segja að ákveðið tómarúm sé til staðar sem lýsir sér í því að skortur er 

á mælitækjum ætluðum fyrir tilteknar íþróttagreinar og jafnvel tiltekið umhverfi, frekar 

en íþróttir almennt. Sértæk mælitæki sem spá fyrir um hvata á hnitmiðaðri og 

áreiðanlegri hátt en fyrri mælitæki sem þróuð voru fyrir íþróttaáhuga almennt. Næstu 

skref í fræðunum er því ef til vill þróun sértækra mælitækja sem kortleggja hvata fyrir 

eina og/eða fáar aðrar skyldar íþróttagreinar. 

Fyrir þá vinnu væri rökrétt skref að leggja svokallaða undirstöðuhvata til grundvallar, 

sem fjallað verður um í næsta kafla, og nota sem almennan grunn þegar kortleggja á 



 

23 

hvata á bak við áhuga á flestum ef ekki öllum helstu íþróttum. Fyrir hverja íþrótt væri 

svo bætt við hvötum úr fræðunum sem hafa í fyrri rannsóknum gagnvart sömu íþrótt 

reynst mikilvægir hvatar eða hafa ekki enn þá verið kannaðir fyrir þá tilteknu íþrótt (séu 

hvatar þeirrar íþróttar lítt rannsakaðir). Auk þess að þróa jafnvel í sumum tilvikum nýja 

hvata frá grunni, m.a. út frá því umhverfi sem áhuginn þrífst í. Þannig er líklegra að fáist 

á endanum mælitæki sem ná betur yfir hvaða hvatar skýra áhuga á bak við hverja íþrótt 

(jafnvel með hliðsjón af ólíkum menningarheimum með einhvers konar hliðarútgáfum). 

Líklegra a.m.k. en þegar notað er „eitt fyrir alla“ mælitæki sem þróað var með það í huga 

að geta kannað hvata á bak við allan almennan íþróttaáhuga, þvert á allar 

íþróttagreinar, svo til alls staðar. 

4 Undirstöðuhvatarnir fimm á bak við íþróttaáhuga 

Þegar farið er yfir helstu mælitækin sem litið hafa dagsins ljós í heild sinni og alla þá 

hvata sem þar hafa komið fram, má sjá að tilteknir sambærilegir hvatar eru meira 

áberandi og mynda, að því er virðist, einhvers konar rauðan þráð í því hvað liggur að 

baki áhuga fólks á íþróttum. Óhætt er að álykta að þetta eru þeir hvatar sem fræðimenn 

á sviði íþróttamarkaðsfræðinnar séu almennt sammála um að myndi undirstöðuna að 

því sem skýri íþróttaáhuga fólks.  

Byggt út frá þeirri aðferð að skoða hvaða hvatar (sömu eða sambærilegir) koma fram 

í a.m.k. þrem af þeim fimm helstu mælitækjum sem fjallað hefur verið um (Funk o.fl., 

2001; McDonald o.fl., 2002; Milne og McDonald, 1999; Trail og James, 2001; Wann, 

1995; Zhang o.fl., 2001) má segja að undirstöðuhvatarnir að mati fræðimanna séu í 

meginatriðum fimm talsins; aukið sjálfstraust í gegnum velgegni uppáhaldsliðs 

(sjálfstraust), falleg tilþrif (fagurfræðilegt gildi/tilþrif), að upplifa spennu í tengslum við 

óvissu og dramatísk augnablik (jákvæð streita), félagslegar þarfir (að tilheyra 

hópi/félagsleg samskipti) og að minnka streitu með því að flýja amstur hversdagsins 

(flótti). Í töflu 2 má sjá yfirlit sem skýrir hvernig undirstöðuhvatarnir birtast a.m.k. 

þrisvar eða oftar í helstu mælitækjum. 

Tafla 2: Undirstöðuhvatarnir og hvernig þeir birtast í helstu mælitækjum. 

 

Raunar er það svo að fræðimenn hafa komist að sömu niðurstöðu eða a.m.k. 

keimlíkri. Funk o.fl. (2009) þróuðu í rannsókn sinni stutt og einfalt mælitæki, með það að 

markmiði að það væri fljótvirkt, en einnig góður grunnur fyrir frekari þróun á 

mælitækjum á hvötum á bak við það að mæta á kappleiki í mismunandi íþróttum. Með 

öðrum orðum var verið að þróa mælitæki með allra helstu hvötunum. Mælitækið var 

þróað einkum með hliðsjón af SFMS, MSSC og SII mælitækjunum og nefnist SPEED (eftir 

upphafstöfum enskra heita hvatanna) og inniheldur því fimm hvata. Hvatarnir eru í 

grunninn þeir sömu og uppfylla það skilyrði að koma a.m.k. þrisvar fyrir í þeim fimm 

helstu mælitækjum sem hér hefur verið fjallað um.  

Hér á eftir verður gerð grein fyrir undirstöðuhvötunum fimm. Óhætt er að segja að 

þetta eru þeir hvatar sem ráðlegast er að taka til greina í upphafi þegar ætlunin er að 

reyna skýra hvers vegna fólk hefur áhuga á tiltekinni íþrótt. 

4.1 Sjálfstraust 

Hvati sem lýsir sér í því að fólk upplifir vellíðunartilfinningu sem ýtir undir aukið 

sjálfstraust í gegnum velgengni uppáhaldsliðs þess kemur fram í öllum helstu 

mælitækjum (Funk o.fl., 2001; Milne og McDonald, 1999; Trail og James, 2001; Wann, 

1995; Zhang o.fl., 2001). Fræðimenn nefna hvatann iðulega „sjálfstraust“ (e. self-

esteem/e. achievement) og hann er einn helsti hvatinn sem skýrir áhuga fólks á tiltekinni 

íþrótt. 

Ein helsta ástæða þess að fólk helgar sig íþróttaliði er sú að uppfylla einhvers konar 

þörf fyrir persónulegra sigra, viðurkenningu eða stolt sem leiðir til aukins sjálfstrausts 

(Sloan, 1989; Trail og James, 2001). Það er vegna þess að þegar fólk er búið að tengjast 

liði sálrænum og tilfinningalegum böndum, þá upplifir það sigurtilfinningu með liðinu 

sínu þegar vel gengur ásamt vonbrigðum þegar illa gengur. Áhugi á tiltekinni íþrótt, 

ásamt því að eiga þar uppáhaldslið sem gengur vel, getur því hjálpað einstaklingum til að 

skapa og viðhalda jákvæðri sjálfsmynd. Þegar uppáhaldslið einstaklings er sigursælt, 

fyllist sá einstaklingur stolti yfir því að það er hans lið en ekki annarra sem gengur vel og 

finnur jafnframt til afrekstilfinningar. Afleiðingin af því er svo aukið sjálfstraust (Wann, 

Schrader og Wilson, 1999). 

4.2 Falleg tilþrif 

Höfundi fannst rétt að setja hvatana „fagurfræðilegt gildi“ (e. aesthetic) og „tilþrif“ (e. 

physical skills/e. skill mastery) undir sama hatt í þessari greiningu þar sem þeir eru í raun 

og veru að mæla sömu/mjög sambærilegar hugsmíðar. Til að mynda hafa rannsakendur 

sleppt fagurfræðilegu gildi sem hvata og látið hvatann „tilþrif“ duga vegna líkinda þar á 

milli og hárri fylgni í fyrri rannsóknum (James og Ross, 2004; Won og Kitamura, 2007). Í 

MSC mælitækinu (sem inniheldur báða þessa hvata) er til dæmis hægt að skoða 

fullyrðingarnar sem tilheyra þessum hvötum sér til glöggvunar. Til dæmis er ein 

fullyrðing hvatans „tilþrif“ á þessa leið: „Ég nýt þess að sjá mjög hæfileikaríkan leikmann 

spila“ en ein fullyrðing hvatans „fagurfræðilegt gildi“ á þessa leið: „Uppáhaldsíþróttin 

mín getur verið mjög falleg íþrótt á að horfa“ (McDonald o.fl., 2002). Skilin á milli 

þessara hvata eru s.s. frekar óljós. 

Einnig fannst höfundi rétt að setja þessa hvata undir sama hatt vegna þess að það er 

algengt hjá íþróttaáhugamönnum (ekki síst af fótboltaáhugamönnum) að tala um flott 

tilþrif sem listform. Athugasemdir á borð við „Þetta er ekkert annað list“ og „Þetta er 

listamaður með boltann hvorki meira né minna“ eru ekki ólíklegar til að heyrast þegar 

fótboltaáhugamenn verða vitni að fallegum tilþrifum.  

Í stuttu máli þá lýsir þessi hvati sér í löngun íþróttaáhugafólks til þess að sjá 

íþróttamenn framkvæma flott og erfið tilþrif, sem augljóslega krefjast mikillar færni og 

þjálfunar og hafa jafnvel listrænt gildi (Trail og James, 2001; Wann, 1995).  

4.3 Jákvæð streita 

Að upplifa spennu vegna óvissu um útkomu leikja og dramatískra augnablika, öðru nafni 

jákvæð streita (e. eustress), er einn helsti hvati á bak við íþróttaáhuga fólks. Það má 

segja að jákvæð streita sé sú tegund af streitu sem fólk býður velkomna og sækir í. 

Einstaklingar sem haldnir eru mikilli löngun í jákvæða streitu meðfram áhuga sínum á 

íþróttum, kjósa frekar að horfa á kappleiki þar sem mikið jafnræði eru á milli liða og ekki 

skemmir fyrir að jafnræðið sé í formi þess að liðin skiptist á að hafa forystu. Jafnframt 

kjósa þessir einstaklingar að úrslit leikja ráðist ekki fyrr en á síðustu andartökum leikja 

og ekki skemmir fyrir að það sé með einhvers konar dramatískum hætti. Til dæmis með 

mjög umdeildu víti í uppbótartíma knattspyrnuleiks eða fullkomnum endi á viðsnúningi, 

þar sem liðið sem skorar sigurmarkið er nokkrum mörkum undir lengstan hluta leiks 

(Trail og James, 2001; Wann 1995). 

Í hnotskurn þá hafa einstaklingar með mikla löngun í jákvæða streitu, tilhneigingu til 

þess að sækjast í upplifanir sem leiða til óvissu og taugatrekkjandi augnablika. Það er 

vegna þess að það örvar þá tilfinningalega og líkamlega og veldur m.a. því að þeim finnst 

þeir vera orkumeiri (Wann o.fl., 1999). 

4.4 Félagslegar þarfir 

Einn stærsti hvatinn á bak við íþróttaáhuga fólks er uppfylling á ýmsum félagslegum 

þörfum. Þessar félagslegu þarfir sem verið er að uppfylla eru margs konar en eru í 

meginatriðum fólgnar í þeirri þörf að tilheyra hópi (e. group affiliation) og að hafa 

tækifæri til að eiga samskipti og samneyti við annað fólk (e. social interaction).  

Fræðimenn eru flestir sammála um að ein af ástæðum þess að einstaklingar hafi 

áhuga á tiltekinni íþrótt sé sú að geta valið sér uppáhaldsíþróttalið og myndað þannig 

einhvers konar tengsl við aðra aðdáendur (Milne og McDonald, 1999; Wann o.fl., 1999). 

Með því uppfylla þeir hluta af þeirri grunnþörf að tilheyra hópi, í þessu tilviki hópi 

annarra aðdáenda sama liðs sem deilir sömu upplifun og reynslu innbyrðis. Jafnframt 

geta þeir þannig náð að samsanna sig ýmsum kennileitum sem þeir vilja, og telja, að sé 

hluti af þeirra sjálfsmynd. Eins og með því að helga sig liði skóla, bæjarhverfa, 

bæjarfélaga og jafnvel heillar þjóðar (Wann o.fl., 1999). 

Einnig eru fræðimenn sammála um að félagslega þörfin sem fólk er að uppfylla með 

íþróttaáhuga sínum sé einnig fólgin í því að áhuginn gefur tækifæri á ýmsum tilefnum til 

að eiga samskipti og samneyti við annað fólk. Bæði vini sem og ókunnuga og gefur því 

jafnframt tækifæri til að kynnast nýju fólki (Funk o.fl. 2001; Milne og McDonald, 1999; 

Trail og James, 2001). 

4.5 Flótti 

Sá möguleiki að geta með íþróttaáhuga fengið tækifæri til að gleyma lífsins vandamálum 

um stund og þannig minnkað streitu er einn helsti hvatinn á bak við íþróttaáhuga að 

mati fræðimanna. Hvatinn kemur fjórum sinnum fram í mælitækjunum fimm sem hér 

hefur verið fjallað um. Tvisvar undir nafninu „flótti“ (e. escape) (Trail og James, 2001; 

Wann, 1995), einu sinni undir „streitulosun“ (e. stress release) (Milne og McDonald, 

1999) og einu sinni undir „heilsusamleg áhrif“ (e. salubrious effects) (Zhang o.fl., 2001). 

Þó hvatinn beri þessi mismunandi heiti í mælitækjunum þá er hann í öllum tilvikum samt 

sem áður að mæla sömu eða mjög sambærilega hugsmíð. Það er að segja hversu mikið 

einstaklingar eru að nota tiltekinn íþróttaáhuga (eða hversu mikið áhuginn hjálpar þeim) 

til að dreifa huganum frá daglegri streitu. Í þessari ritgerð verður hvatinn undir nafninu 

„flótti“. 

Eins og gefur að skilja er þessi hvati fyrirferðameiri í huga þeirra einstaklinga sem 

glíma við erfiðleika af einhverju tagi í sínu daglega lífi. Einstaklingar sem eru almennt 

óánægðir með líf sitt, t.d. með vinnu, heimilislíf, skóla, samband o.s.frv., eru mun líklegri 

til að vera drifnir meira áfram af þessum hvata í sínum íþróttaáhuga en þeir sem eru 

almennt ánægðir með líf sitt. Íþróttaáhugi getur gert þessum einstaklingum kleift að 

gleyma tímabundið erfiðleikum sínum, t.d. með því að fylgjast með leikjum eða sökkva 

sér í fréttir og umræður úr íþróttinni sem áhuginn beinist að (Wann, 1995; Wann o.fl., 

2008). 

Þeir einstaklingar sem almennt upplifa ekki mikla óánægju af einhverju tagi í sínu 

daglega lífi, eru líklegri til að líta á íþróttaáhuga sinn meira sem hreinræktaða afþreyingu 

og leið til dægrastyttingar. Í ætt við það að fara í kvikmyndahús, leikhús, horfa á 

sjónvarpið, tónleika og þess háttar (Wann o.fl., 1999). 

5 Hvatar íþróttaáhuga eru mismunandi á milli íþróttagreina 

Töluverður fjöldi rannsókna hafa verið gerðar undanfarin 10-15 ár sem kanna hvaða 

hvatar skýra íþróttaáhuga fólks á margvíslegum íþróttagreinum og hegðun og neyslu 

sem af áhuganum hlýst (Byon o.fl., 2010; Cohen og Avrahami, 2005; Hsieh o.fl., 2011). 

Niðurstöður rannsóknanna hafa sýnt fram á að fólk sækist í mismunandi íþróttir af 

mismunandi ástæðum. Enn fremur hafa verið gerðar stærri rannsóknir sem hafa margar 

íþróttagreinar í forgrunni með það að markmiði að kanna hvort hvatar á bak við áhuga á 

þeim séu mismunandi. 

Wann o.fl. (1999) könnuðu stærð hvata á bak við áhuga fólks á mismunandi 

tegundum af íþróttagreinum. Þátttakendur rannsóknarinnar tilgreindu í upphafi hvaða 

íþróttagrein þeir fylgdust mest með og svöruðu svo hvatafullyrðingum fengnum úr SFMS 

mælitækinu. Íþróttagreinarnar sem þátttakendurnir tilgreindu voru svo skilgreindar á 

tvo vegu; einstaklings- eða liðsíþrótt og árásargjörn íþrótt eða ekki árásargjörn íþrótt. Í 

niðurstöðunum kom fram að þeir einstaklingar sem fylgdust mest með 

einstaklingsíþróttum, gerðu það fremur vegna fagurfræðilegs gildis en þeir sem fylgdust 

mest með liðsíþrótt. Þeir sem fylgdust mest með liðsíþrótt gerðu það fremur til þess að 

upplifa jákvæða streitu og auka sjálfstraust sitt. Þeir sem fylgdust mest með íþrótt sem 

er laus við árásargirni gerðu það fremur vegna fagurfræðileg gildis en þeir sem fylgdust 

mest með árásargjarni íþrótt. Þeir sem fylgdust mest með árásargjarnri íþrótt gerðu það 

fremur vegna möguleika á gróða úr veðmálum. 

McDonald o.fl. (2002) gerðu rannsókn þar sem þeir skoðuðu stærð hvata með MSC 

mælitækinu á bak við áhuga á níu íþróttagreinum; kappakstri, háskólahafnarbolta, 

atvinnumannahafnarbolta, háskólakörfubolta, atvinnumannakörfubolta, 

háskólaruðningi, atvinnumannaruðningi, golfi og íshokkí. Niðurstöðurnar sýndu fram á 

að stærð hvata er greinilega mismunandi á milli íþróttagreina. Af þeim tólf hvötum MSC 

mælitækisins sem rannsóknin tók til var munur á stærð níu þeirra á milli tveggja eða 

fleiri íþróttagreina. Áberandi mesti munurinn þvert á íþróttagreinar var í hvatanum 

„áhættusækni“ ásamt því að mikill munur fannst einnig í hvötunum „fagurfræðilegt 

gildi“ og „árásarhneigð“. Það voru aðeins þrír hvatar sem sýndu engan mun; keppni, 

félagsleg samskipti og sjálfstraust.  

Wann o.fl. (2008) gerðu keimlíka rannsókn og Wann o.fl. (1999) gerðu. Í upphafi 

tilgreindu þátttakendur hvaða íþróttagreinar þeir hefðu mestan áhuga á og svöruðu svo 

hvatafullyrðingum fengnum úr SFMS mælitækinu. Niðurstöðurnar svipuðu mjög til 

niðurstaðna Wann o.fl. (1999). Þeir sem fylgdust mest með einstaklingsíþrótt og íþrótt 

lausri við árásargirni gerðu það fremur út af fagurfræðilegu gildi en þeir sem fylgdust 

mest með liðsíþróttum og árásargjarnri íþrótt. Tveir síðastnefndu hóparnir áttu það 

sameiginlegt að fylgjast mest með sínum íþróttum fremur vegna jákvæðrar streitu, 

möguleikanum til að finnast þeir tilheyra hópi og skemmtunar en tveir fyrstnefndu 

hóparnir. Þeir sem fylgdust mest með liðsíþrótt gerðu það auk þess fremur vegna aukins 

sjálfstraust og auknum tilefnum til samveru með fjölskyldu. Þeir sem fylgdust mest með 

árásargjarnri íþrótt gerðu það auk þess fremur vegna mögulegs gróða úr veðmálum. 

Einnig tók rannsóknin fyrir stærð hvata á bak við áhuga á fáguðum íþróttum (e. stylistic) 

og íþróttum sem ekki teljast fágaðar (e. nonstylistic). Þeir sem fylgdust mest með 

íþróttum sem teljast til síðarnefnda hópsins gerðu það fremur vegna gróða úr 

veðmálum, jákvæðrar streitu, aukins sjálfstrausts, möguleikanum til að tilheyra hópi, 

skemmtunar og aukinnar samveru með fjölskyldu en þeir sem fylgdust mest með 

fáguðum íþróttum. Eins og við var að búast þá reyndust þeir sem fylgdust mest með 

fáguðum íþróttum, gera það fremur vegna fagurfræðilegs gildis en þeir sem fylgdust 

mest með íþróttum sem ekki teljast fágaðar. 

Rannsóknir hafa því sýnt að það er mismunandi hvaða hvatar eru að draga fólk að 

hinum ýmsum íþróttum. Virðið sem áhugi á tiltekinni íþrótt hefur í för með sér, og 

þörfin sem hún uppfyllir, getur því verið breytilegt eftir þeirri tegund íþróttar sem 

áhuginn beinist að. Þess vegna er mikilvægt að haga markaðsskilaboðum eftir því hvaða 

íþróttagrein er verið að markaðssetja og hvaða virði hún hefur í huga þeirra sem fylgjast 

með henni. Mjög óráðlegt er að markaðssetja ólíkar íþróttagreinar á sama eða svipaðan 

hátt, a.m.k. ef ætlunin er að koma virðinu til skila á sem hnitmiðaðastan hátt. 

6 Rannsóknir á hvötum á bak við fótboltaáhuga 

Ekki hafa verið gerðar margar rannsóknir þar sem hvatar á bak við fótboltaáhuga og hina 

margvíslegu hegðun sem af honum hlýst eru í brennidepli. Sé litið til þeirrar staðreyndar 

að uppgangur íþróttamarkaðsfræði er hvað mestur í Bandaríkjunum, þar sem fótbolti 

hefur ekki átt jafn miklum vinsældum að fagna og annars staðar, þá ætti skortur á 

rannsóknum sem kortleggja hvata á bak við fótboltaáhuga ef til vill ekki að koma á óvart. 

Eftir því sem höfundur kemst næst þá eru rannsóknir af þessi tagi innan við 10 talsins og 

verður hér gerð grein fyrir þeim. 

Í rannsókn þeirra Funk o.fl. (2001) þar sem verið var að kynna og prófa SII mælitækið 

var kannað hvaða hvatar voru á bak við áhuga fólks á heimsmeistarakeppni kvenna í 

fótbolta árið 1999. Niðurstöðurnar voru þær að helstu hvatarnir á bak við áhugann voru 

ástríða fyrir fótbolta, ástríða fyrir uppáhaldsliði, spenna og stuðningur við tækifæri 

kvenna. 

Funk, Mahony og Ridinger (2002) könnuðu hvaða hvatar væru á bak við áhuga á að 

fylgjast með bandaríska kvennalandsliðinu í fótbolta. Í niðurstöðum rannsóknarinnar, 

sem notaðist við bætta útgáfu af SII mælitækinu, kom fram að helstu hvatar voru ástríða 

fyrir fótbolta, ástríða fyrir uppáhaldsliði og skemmtun. 

Í rannsókn þeirra Mahony o.fl. (2002) var kannað hvaða hvatar voru á bak við tíðari 

ferðir á völlinn (horfa á leiki í eigin persónu) á meðal japanskra fótboltaáhugamanna, 

ásamt því hvaða hvatar voru á bak við það að fylgast með japönsku fótboltadeildinni til 

langtíma (þ.e.a.s. hvaða hvatar ýta undir að einstaklingar fái varanlegan áhuga á 

deildinni). Mælitæki rannsóknarinnar var einkum byggt á SFMS mælitækinu. 

Niðurstöðurnar sýndu að helstu hvatarnir á bak við tíðari ferðir á völlinn voru ástríða 

fyrir uppáhaldsliði og aukið sjálfstraust. Hvatarnir sem skýrðu tilhneigingu til að fylgjast 

með japönsku deildinni til langtíma voru ástríða fyrir fótbolta og ástríða fyrir 

uppáhaldsliði. 

Cohen og Avrahami (2005) könnuðu með SFMS mælitækinu, hvaða hvatar voru á bak 

við tilhneigingu ísraelskra fótboltaáhugamanna til þess að taka þátt í ýmsum athöfnum 

sem tengjast fótboltaáhuga. Athöfnunum var skipt í tvo flokka; athafnir einkennandi 

fyrir hófsama fótboltaáhugamenn (e. passive participation) og athafnir einkennandi fyrir 

mjög virka fótboltaáhugamenn (e. active participation). Niðurstöðurnar voru þær að 

helstu hvatarnir á bak við það að taka þátt í athöfnum einkennandi fyrir hófsama 

fótboltaáhugamenn voru skemmtun og aukið sjálfstraust. Helstu hvatarnir á bak við það 

að taka þátt í athöfnum einkennandi fyrir mjög virka fótboltaáhugamenn voru aukið 

sjálfstraust, jákvæð streita og fagurfræðilegt gildi. 

Won og Kitamura (2007) gerðu rannsókn þar sem þeir báru saman stærð hvata á bak 

við áhuga Suður-Kóreumanna og Japana á efstu fótboltadeild karla í viðkomandi 

heimalandi. Í rannsókninni var notast við mælitæki sem samanstóð af blöndu úr MSSC 

og SII mælitækjunum. Í niðurstöðunum kom fram að þrír efstu hvatarnir (út frá 

meðalgildi), hjá bæði Suður-Kóreumönnum og Japönum, voru jákvæð streita, aukið 

sjálfstraust og skemmtun. Hvatarnir röðuðust á keimlíkan hátt, til að mynda voru 

hvatarnir „félagsleg samskipti“ og „ástríða fyrir leikmanni“ í næstsíðasta og síðasta sæti í 

báðum tilvikum. Þó að röðunin var mjög svipuð, þá fannst samt sem áður munur á stærð 

í meiri en helmingi einstakra hvata á milli hópanna tveggja, eða í alls sex hvötum af níu. 

Munurinn var þó í flestum tilvikum lítill. Mesti munurinn var í hvötunum „falleg tilþrif“ 

og „aukið sjálfstraust“, sem voru töluvert stærri í huga japanskra fótboltaáhugamanna. 

Hluti af rannsókn Tokoyama og Greenwell (2011) var að kanna hvaða hvatar skýra 

almennan fótboltaáhuga. Notast var við MSC mælitækið og var þátttakendum 

rannsóknarinnar skipt í tvo hópa með sérstöku mælitæki þar sem annar hópurinn 

innihélt einstaklinga sem hafði fótboltaáhuga í meiri mæli en hinn (e. high and low 

involvement). Niðurstöðurnar sýndu að báðir hóparnir fylgdust með fótbolta helst út af 

fagurfræðilegu gildi og möguleikanum til að tilheyra hópi en fylgdust þó einnig helst 

með út af einum öðrum hvata sem hinn hópurinn gerði ekki. Þeir sem höfðu meiri 

fótboltaáhuga fylgdust einnig með útaf æsingnum sem fylgir keppni (hvati sem svipar 

mjög til hvatans „jákvæð streita“). Þeir sem höfðu minni fótboltaáhuga fylgdust hins 

vegar einnig með út af tækifærinu til að flýja amstur hversdagsins. Vert er að geta þess 

að hvatinn er lýsir sér í að flýja amstur hversdagsins í þessu tiltekna MSC mælitæki 

nefndist stress reduction (streituminnkun). 

6.1 Ástríða fyrir liði og fótbolta, skemmtun og sjálfstraust helstu hvatar 

Sé litið til þessara rannsókna í heild þá má segja að ástríða fyrir liði, ástríða fyrir fótbolta, 

skemmtun og sjálfstraust séu mest áberandi og almennt helstu hvatarnir á bak við 

fótboltaáhuga og hina margvíslegu hegðun/neyslu sem honum tengist. Jafnframt má 

segja að allra helstu hvatarnir, þar sem sýnt var fram á að þeir væru mikilvægir hvatar í 

öllum þeim þrem rannsóknum sem mældu þá hvata, séu ástríða fyrir fótbolta (Funk o.fl., 

2001; Funk o.fl. 2002; Mahony o.fl., 2002), ástríða fyrir liði (Funk o.fl., 2001; Funk o.fl., 

2002; Mahony o.fl., 2002) og skemmtun (Cohen og Avrahami, 2005; Funk o.fl., 2002; 

Won og Kitamura, 2007). Sjálfstraust var í mælitækjum allra rannsóknanna en reyndist 

samt sem áður ekki í öllum tilvikum vera einn af helstu hvötunum (Funk o.fl., 2001; Funk 

o.fl., 2002; Tokoyama og Greenwell, 2011). Hvatarnir sem mynda undirstöðuhvatana 

með sjálfstrausti (falleg tilþrif, jákvæð streita, félagslegar þarfir og flótti) koma einnig 

fram a.m.k. í eitt skipti hver sem helstu hvatar þegar litið er á rannsóknirnar í heild 

(Cohen og Avrahami, 2005; Tokoyama og Greenwell, 2011). 

Rannsóknir sýna því að þrátt fyrir að í flestum tilfellum séu sömu 3-4 hvatar 

þýðingarmiklir á bak við fótboltaáhuga, óháð því hvaða deild/land er í forgrunni, þá eru 

einnig dæmi um 1-2 þýðingarmikla hvata sem skera sig úr (Tokoyama og Greenwell, 

2011). Auk þess raðast þessir 3-4 helstu hvatar yfirleitt í mismunandi röð í mikilvægi á 

milli deildarkeppna/landa sem verið er að skoða.  

Allt þetta bendir til þess að ekki sé æskilegt að markaðssetja allar deildarkeppnir í 

fótbolta á sama hátt, þar sem virðið sem einstaka deildarkeppnir veita, og þarfirnar sem 

þær uppfylla, er mismunandi. Einnig bendir þetta til þess að menning og umhverfi, þar 

sem tiltekinn áhugi þrífst, spili líka sinn þátt í mismunandi mikilvægi einstakra hvata á 

milli landa. 

6.2 Uppáhaldsleikmenn allra sísti hvatinn 

Aðrir hvatar utan við undirstöðuhvatana virðast ekki sýna fram á mikilvægi þegar kemur 

að fótboltaáhuga og hegðun sem af áhuganum hlýst. Þar er ef til vill athyglisverðast 

hvað sá hvati er snýr að ástríðu fyrir uppáhaldsleikmanni skuli vera þýðingarlítill í átt að 

fótboltaáhuga. Segja má að hann sé allra sísti hvatinn, þar sem hann mældist minnsti 

hvatinn í öllum þeim fjórum rannsóknum sem notuðust við mælitæki sem tók til ástríðu 

fyrir uppáhaldsleikmanni (Funk o.fl., 2001; Funk o.fl., 2002; Mahony o.fl., 2002; Won og 

Kitamura, 2007). Einnig sýndi rannsókn Mahony o.fl. (2002) fram á neikvætt samband á 

milli þess hvata og hegðunar er tengist fótboltaáhuga. Sé litið til þess hversu margir 

fótboltamenn verða að heimsfrægum stjörnum sem eru dýrkaðar og dáðar um allan 

heim, þá kemur það á óvart hvað sá hvati er þýðingarlítill.  

Aðrir áberandi hvatar sem vert er að nefna og virðast ekkert ýta undir fótboltaáhuga 

eru auknir möguleikar á samveru með fjölskyldu (Cohen og Avrahami, 2005; Funk o.fl., 

2002; Won og Kitamura, 2007) og samfélagsstolt (Mahony o.fl., 2002; Won og Kitamura, 

2007). Rétt er þó að geta þess að hvati er snýr að samfélagsstolti var einungis í tveim af 

þeim sex mælitækjum sem rannsóknirnar notuðu (Cohen og Avrahami, 2005; Funk o.fl., 

2001; Funk o.fl., 2002; Mahony o.fl., 2005; Tokoyama og Greenwell, 2011; Won og 

Kitamura, 2007). 

6.3 Mælitæki til að mæla hvata á bak við fótboltaáhuga 

Þegar kanna á hvata á bak við fótboltaáhuga, þá benda rannsóknir til þess að óskilvirkt 

sé að nota óbreytt mælitæki, sem ætlað er að mæla hvata á bak við allan almennan 

íþróttaáhuga, til að fá sem áreiðanlegustu niðurstöðu (Cohen og Avrahami, 2005; Funk 

o.fl., 2001; Funk o.fl., 2002; Mahony o.fl., 2005; Tokoyama og Greenwell, 2011; Won og 

Kitamura, 2007). Bæði þar sem sumir hvatar virðast á engan hátt eiga við þegar kemur 

að fótboltaáhuga og vegna þess að næstum hvert og eitt mælitæki virðist innihalda 

mikilvæga hvata sem ekki eru mældir í öðrum. Betra væri því að styðjast við sértækt 

mælitæki, þróað sérstaklega til þess að kortleggja hvata á bak við fótboltaáhuga. 

Fyrir tilraun til þróunar á slíku mælitæki sýna rannsóknir að undirstöðuhvatarnir, sem 

höfundur tilgreindi og fræðimenn eru einnig sammála um að myndi almennt kjarnann í 

hvötum á bak við flest allar íþróttir (Funk o.fl., 2009), eru góður grunnur fyrir þess konar 

mælitæki. Allir hvatarnir (sambærilegir eða sömu) sem tilheyra undirstöðuhvötunum 

hafa komið fram sem einir af helstu hvötum (sumir mun áberandi en aðrir) í fyrri 

rannsóknum á fótboltaáhuga (Cohen og Avrahami, 2005; Mahony o.fl., 2002; Tokoyama 

og Greenwell, 2011; Won og Kitamura, 2007). 

Auk undirstöðuhvatanna hafa fyrri rannsóknir réttlætt að mælitæki sem ætlað er 

mæla hvata á bak við fótboltaáhuga innihaldi hvatana „ástríða fyrir fótbolta“ (Funk o.fl., 

2001; Funk o.fl. 2002; Mahony o.fl., 2002), „ástríða fyrir liði“ (Funk o.fl., 2001; Funk o.fl. 

2002; Mahony o.fl., 2002) og „skemmtun“ (Cohen og Avrahami, 2005; Funk o.fl., 2002; 

Won og Kitamura, 2007). Þeir hvatar hafa ótvírætt sýnt að þeir spili þátt í áhuga fólks á 

fótbolta. 

7 Aðferðafræði 

Hér verður gerð grein fyrir þeirri aðferð sem notuð var við rannsóknina en notast var við 

megindlega rannsóknaraðferð í formi spurningalista. Fjallað verður um mælitækið sem 

notað var, framkvæmd rannsóknarinnar og þátttakendur. 

7.1 Mælitæki 

Mælitæki rannsóknarinnar var þróað af höfundi og byggt á helstu mælitækjum 

fræðanna með hliðsjón af niðurstöðum fyrri rannsókna en þó einkum með hliðsjón af 

niðurstöðum fyrri rannsókna sem skoðað hafa hvata á bak við fótboltaáhuga (Cohen og 

Avrahami, 2005; Funk o.fl., 2001; Funk o.fl., 2002; Mahony o.fl., 2002; Tokoyama og 

Greenwell, 2011; Won og Kitamura, 2007). Afraksturinn er mælitæki sem er samblanda 

af fullyrðingum til mælinga á hvötum úr þremur mælitækjum, þar sem uppistaðan var 

þó að mestu MSSC mælitækið (Trail og James, 2001). MSSC er líklega það mælitæki í 

þessum fræðum sem hefur verið hvað mest notað, ýmist „hrátt“ eða aðlagað, til að 

mæla mikilvægi hvata á bak við íþróttaáhuga og það í mörgum mismunandi 

íþróttagreinum og löndum (Byon o.fl., 2010; Hoye og Lillis, 2008; Hsieh o.fl., 2011; 

James og Ridinger, 2002). Spurningalisti rannsóknarinnar inniheldur þó í heild annað 

stutt mælitæki sem hafði það markmiði að mæla áhugastig þátttakenda á bæði enska 

boltanum og Pepsi-deild karla, en markmið rannsóknarinnar er, eins og áður hefur 

komið fram, að komast að því hvaða hvatar skýra áhuga þátttakenda á þessum deildum. 

Mælitækið sem mældi áhugastig, og inniheldur fimm fullyrðingar, kom í lok 

fullyrðinganna er tilheyrðu hinu eiginlega mælitæki rannsóknarinnar. Síðar í kaflanum 

verður farið nánar yfir mælitæki rannsóknarinnar, ásamt síðarnefnda mælitækinu er 

kortlagði áhugastig þátttakenda. 

Í meginatriðum má skipta spurningalista rannsóknarinnar í þrjá hluta. Fyrsti hlutinn 

innihélt spurningar og fullyrðingar er snéru að enska boltanum, annar hluti innihélt 

sömu spurningar og fullyrðingar nema þær sneru að Pepsi-deild karla og svo í lokin kom 

þriðji og síðasti hlutinn sem innihélt bakgrunnsspurningar. Spurningar og fullyrðingar er 

tilheyrðu enska boltanum komu á undan í listanum og var það eingöngu vegna 

stafrófsraðar. Hér á eftir verður gerð nánari grein fyrir spurningalistanum í heild sinni. 

7.1.1 Síuspurningar 

Í upphafi fyrsta og annars hluta, þ.e. hlutans um enska boltann og hlutans um Pepsi-

deildina, voru tvær síuspurningar sem voru sambærilegar fyrir báða hluta. Í báðum 

tilvikum sneri fyrri spurningin að því hvort þátttakendur fylgdust með viðkomandi deild 

og sú seinni að því hvort þeir héldu með einhverju liði sem hefði verið í viðkomandi deild 

síðastliðin fimm tímabil. Í tilviki þeirrar seinni voru gefnir valmöguleikar með öllum þeim 

liðum sem höfðu spilað í viðkomandi deild síðastliðin fimm tímabil en einnig 

valmöguleiki þar sem þátttakandi gat gefið til kynna að hann ætti ekkert uppáhaldslið 

sem hefði verið í deildunum á þeim tíma. Þeir þátttakendur sem völdu síðastnefnda 

valmöguleikann voru síaðir út.  

Markmiðin með þessum síuspurningum voru þau sömu fyrir báða hluta. Í tilviki fyrri 

spurningarinnar að sía út þá þátttakendur sem ekki fylgdust með viðkomandi deild. Í 

tilviki seinni spurningarinnar að sía út þann fámenna hóp þátttakenda sem fylgdist með 

deildunum en átti ekki þar uppáhaldslið sem þar hefði spilað síðastliðin fimm tímabil. 

Var það gert vegna þess að mælitæki rannsóknarinnar sneri að talsverðu leyti að 

upplifun af viðkomandi deild í tengslum við uppáhaldslið. Auk þess sem þeir sem 

fylgdust með deildunum en héldu ekki með neinu sérstöku liði voru mun líklegri til þess 

að hafa minni áhuga á deildunum en þeir sem áttu uppáhaldslið. Sú ákvörðun að hafa 

síðastliðin fimm tímabil í forgrunni, frekar en aðeins núverandi tímabil, var byggð á því 

að þeir þátttakendur sem áttu uppáhaldslið sem spilaði ekki í deildunum núna í ár en 

spiluðu þar árin á undan, voru fyllilega verðugir til þess að greina frá upplifun sinni af 

deildunum tveimur. Auk þess sem spurningalistinn fengi fleiri þátttakendur á þennan 

hátt. Að mati rannsakanda voru síðastliðin fimm tímabil heppilegasti tímapunkturinn til 

að miða við, m.a. þar sem Pepsi-deild karla tók upp það nafn á tímabilinu á undan eða 

árið 2009. Þó nafnabreytingin hefði átt sér stað fyrr, þá hefði heppilegasti 

tímapunkturinn að mati rannsakanda samt sem áður verið sá sami. Það er vegna þess að 

telja má að of langt hefði verið liðið fyrir þátttakendur að svara fyrir upplifun sína af 

enska boltanum og Pepsi-deildinni ef þeir áttu síðast uppáhaldslið í deildunum fyrir sex 

tímabilum eða fyrr. Hins vegar ef nafnabreyting Pepsi-deildarinnar hefði átt sér stað 

síðar en raunin varð (t.d. 2012) þá hefði rannsakandi sett tímapunkt til viðmiðunar sem 

um það nemur. 

Vert er að geta þess að þátttakendur fengu leiðbeiningu meðfram seinni 

síuspurningunni. Hún sneri að því að ef liðið sem þeir héldu „mest með“ hefði ekki verið 

í viðkomandi deild síðastliðin fimm tímabil og þeir ættu svokallað „vara uppáhaldslið“ 

sem hefði verið í viðkomandi deild á þeim tíma, þá ættu þeir að velja það sem liðið sem 

þeir héldu með. Var það gert til að útiloka hugsanlega óvissu sem sumir þátttakendur 

gætu hafa haft varðandi það hvort „vara uppáhaldslið“ væri í boði ef liðið sem þeir 

héldu „mest með“ hefði ekki verið í viðkomandi deild síðastliðin fimm tímabil. Einnig var 

þetta gert til þess að fá fleiri þátttakendur í rannsóknina. 

Þar sem spurningar og fullyrðingar er sneru að enska boltanum voru í fyrsta hluta en 

þær sem sneru að Pepsi-deildinni í öðrum hluta, þá voru afleiðingarnar af því að vera 

síaður út í sitt hvorum hlutanum mismunandi. Ef þátttakandi svaraði því neitandi að 

hann fylgist með enska boltanum, þá fór hann í sömu spurningu er sneri að Pepsi-

deildinni. Ef hann svaraði því játandi að fylgdist með enska boltanum en svaraði því hins 

vegar neitandi að hann ætti þar uppáhaldslið, þá fór hann einnig í þá spurningu er sneri 

að því hvort hann fylgdist með Pepsi-deild karla. Ef þátttakandi svaraði því neitandi að 

hann fylgdist með Pepsi-deildinni, fór hann beint í bakgrunnsspurningar. Sömuleiðis fór 

hann beint í bakgrunnspurningar ef hann svaraði því játandi að hann fylgdist með Pepsi-

deildinni en neitandi að hann ætti þar uppáhaldslið. Með öðrum orðum, afleiðingarnar 

af því að vera síaður út í þessum sömu spurningum er sneru að Pepsi-deildinni voru á þá 

leið að þátttakandi fór beint í bakgrunnsspurningar.  

Í stuttu máli þá voru það þeir einstaklingar sem fylgdust með viðkomandi deild og 

áttu þar uppáhaldslið, sem þar hefði spilað síðastliðin fimm tímabil, sem tóku þátt í 

rannsókninni fyrir viðkomandi hluta. 

7.1.2 Hvatar 

Mælitæki rannsóknarinnar inniheldur í heild mælingar á átta hvötum. Eins og komið 

hefur fram, þá styðja fyrri rannsóknir að undirstöðuhvatarnir fimm (Sjálfstraust, Falleg 

tilþrif, Jákvæð streita, Félagslegar þarfir og Flótti) séu mikilvægir hvatar þegar kemur að 

fótboltaáhuga (Cohen og Avrahami, 2005; Mahony o.fl., 2002; Tokoyama og Greenwell, 

2011; Won og Kitamura, 2007) ásamt hvötunum Ástríða fyrir fótbolta (Funk o.fl., 2001; 

Funk o.fl. 2002; Mahony o.fl., 2002), Ástríða fyrir liði (Funk o.fl., 2001; Funk o.fl. 2002; 

Mahony o.fl., 2002) og Skemmtun (Cohen og Avrahami, 2005; Funk o.fl., 2002; Won og 

Kitamura, 2007). Því var ákveðið að nota alla þessa hvata í mælitæki rannsóknarinnar 

með þeirri undantekningu þó að hvatanum Ástríða fyrir fótbolta var sleppt. Var það gert 

vegna tveggja ástæðna. Í fyrsta lagi vegna þess að fullyrðingar hvatans eru mjög 

sambærilegar þeim fimm fullyrðingum er notaðar voru til að mæla áhugastig 

þátttakenda á deildunum tveimur og tilheyrðu áhugamælitæki rannsóknarinnar (og farið 

verður yfir í næstu kafla). Ef mælitækið hefði innihaldið áðurnefndar fullyrðingar hefði 

það líklega ýtt undir skerta athygli þátttakenda við svörun á fullyrðingum er varða 

áhugastig þeirra á sjálfum deildunum. Vegna þess að þá væru samtals allt að 16 

fullyrðingar sem hefðu tengst beint áhuga þeirra á fótbolta af einhverjum toga (fyrir þá 

þátttakendur sem fylgdust með báðum deildunum og áttu þar uppáhaldslið). Að mati 

rannsakanda var það rannsókninni til bóta að einbeiting þátttakenda við svörun á 

áhugafullyrðingum hvers konar, væri einskorðuð við áhuga þeirra á enska boltanum og 

Pepsi-deildinni. Frekar en ef þeir væru einnig meðfram beðnir um að svara um áhugastig 

þeirra á fótbolta almennt. Í öðru lagi var hvatanum sleppt til þess að stytta lengd 

spurningalistans og auka þar með líkurnar á betri svörun. Ef hvatinn hefði verið í 

mælitækinu hefði það bætt við allt að sex fullyrðingum á spurningalistann fyrir þá 

þátttakendur sem fylgdust með báðum deildunum og áttu þar uppáhaldslið. 

Því voru sjö hvatar af þessum átta notaðir í mælitæki rannsóknarinnar en þó þannig 

að úr undirstöðuhvatanum Félagslegar þarfir voru mældir tveir aðskildir hvatar; 

Félagsleg samskipti og Að tilheyra hópi. Ákveðið var að hafa báða þessa hvata í 

mælitækinu en ekki annan hvorn, vegna tveggja ástæðna. Fyrri ástæðan er sú að 

hvatinn Að tilheyra hópi hafði reynst mikilvægur hvati í rannsókn sem tók til 

fótboltaáhuga (Tokoyama og Greenwell, 2011). Seinni ástæðan er sú að rannsakandi 

taldi, út frá upplifun hans af fótboltaáhuga hér á landi frá því að hann man eftir sér, að 

hvatinn Félagsleg samskipti ætti fyllilega rétt á að vera skoðaður hvort hann skýrði 

áhuga á enska boltanum og Pepsi-deild karla. Eftir þessa breytingu var því lokafjöldi 

hvata sem kortlagðir voru í mælitækinu alls átta talsins, eins og áður sagði. 

Hvatarnir voru þróaðir, aðlagaðir og fengnir úr þremur mælitækjum úr fræðunum. 

Fimm þeirra komu úr MSSC mælitækinu; Falleg tilþrif, Félagsleg samskipti, Flótti, 

Jákvæð streita og Sjálfstraust (Trail og James, 2001), tveir úr SII mælitækinu; Ástríða 

fyrir liði (Funk o.fl., 2001) og Skemmtun (Won og Kitamura, 2007) og svo loks einn úr 



 

39 

MSC mælitækinu; Að tilheyra hópi (McDonald o.fl., 2002). Vert er að geta þess að 

mælitæki Won og Kitamura (2007) var samblanda af bæði SII og MSSC en hins vegar var 

hvati mælitækisins er tilheyrði Skemmtun, eingöngu þróaður með hliðsjón af 

endurbættum útgáfum af SII (Funk o.fl., 2002; Funk, Ridinger og Moorman, 2004). Telst 

því hvatinn Skemmtun, eins og hann birtist í mælitæki þessarar rannsóknar hér, réttilega 

eiga rætur sínar að rekja til SII mælitækisins. Í töflu 3 má sjá útlistun á hvötum 

rannsóknarinnar. 

Tafla 3: Hvatar rannsóknarinnar, uppruni og móðurmælitæki. 

 

Fyrir hvern hvata voru þrjár fullyrðingar, eða 24 alls, sem þátttakendur svöruðu 

hversu ósammála eða sammála þeir voru á sjö stiga Likert-kvarða. Hvert stig var merkt 

og voru merkingarnar eftirfarandi, í þessari röð; „Mjög ósammála“, „Ósammála“, 

„Frekar ósammála“, „Hvorki né“, „Frekar sammála“, „Sammála“ og loks „Mjög 

sammála“. Ákveðið var að hafa Likert-kvarðann sjö stiga þar sem flestar rannsóknir sem 

kannað hafa hvata á bak við fótboltaáhuga, hafa einnig notast við sjö stiga Likert-kvarða 

(Cohen og Avrahami, 2005; Mahony o.fl., 2002; Tokoyama og Greenwell, 2011; Won og 

Kitamura, 2007). Auk þess sem hvatar MSSC mælitækisins, sem þessi rannsókn styðst 

mest við, eru mældir á sjö stiga Likert-kvarða (Trail og James, 2001). 

Flestar fullyrðingar hvatanna voru þýddar og aðlagaðar á þann hátt að breytingin var 

einungis minniháttar. Breytingin fólst í meginatriðum í því að færa áhersluna frá 

íþróttum almennt/einni íþrótt, yfir á eina tiltekna deild íþróttar (enski boltinn/Pepsi-

deild karla). Sem dæmi má nefna að upprunalega hljóðaði ein fullyrðingin svona: 

„Fótboltaleikir eru skemmtileg dægrastytting“ en varð: „Að fylgjast með enska boltanum 

er skemmtileg dægrastytting“. Eins og sést fólst aðlögunin stundum einnig í því að færa 

áhersluna frá því að eiga einungis við leiki íþróttarinnar, yfir á ástundun áhugamálsins í 

heild. Það er að segja að fullyrðingarnar voru almennt orðaðri, á þann hátt að þær sneru 

í raun að því að fylgjast með öllu sem viðkemur deildinni (fréttum, markaþáttum o.þ.h.) 

en ekki einungis leikjum. 

Það voru þó tveir hvatar og fullyrðingar þeirra sem þurftu að mati rannsakanda meiri 

breytingar en felast í minniháttar breytingum og aðlögun, vegna ósamræmis við eðli 

bæði enska boltans og Pepsi-deildarinnar sem áhugamál. Þetta voru hvatarnir Jákvæð 

streita og Að tilheyra hópi. Í tilviki jákvæðrar streitu þá sneru upprunulegu 

fullyrðingarnar of almennt að viðfangsefninu til að unnt væri að taka þær inn óbreyttar. 

Í stuttu máli þá lýstu þær sér í vilja þátttakenda til að upplifa spennandi leiki og 

dramatísk augnablik þvert yfir alla leiki tiltekinnar íþróttar. Þær taka þannig ekki inn 

mjög mikilvægan þátt, sem fylgir því að fylgjast með ákveðinni fótboltadeild, sem eru 

áhrif þess liðs sem einstaklingar halda með. Líklega sækjast flestir þeir sem fylgjast með 

þessum deildum eftir spennu, en hættan var sú að með notkun upprunalegu 

fullyrðinganna væru þátttakendur minna sammála en þeir raunverulega eru. Almennt 

vilja eflaust flestir spennandi leiki en þó ekki endilega í leikjum þar sem uppáhaldslið 

þeirra er að keppa. Spennandi leikir sem innihalda þeirra uppáhaldslið þýðir að hætta er 

á að úrslitin geti orðið óhagstæð þeirra liði. Þetta hefði getað leitt til þess að 

raunveruleg ásókn þátttakenda í jákvæða streitu kæmi ekki fram. Að mati rannsakanda 

hefði notkun upprunulega fullyrðinganna því mjög líklega valdið einhverjum ruglingi og 

þ.a.l. skekkt niðurstöðurnar. Rannsakandi breytti því fullyrðingunum þannig að 

þátttakendur gátu viðurkennt ásókn sína í jákvæða streitu án þess að það hefði áhrif á 

ímyndaðar „sigurlíkur“ uppáhaldsliðs þeirra. Með öðrum orðum, án þess að það hefði 

áhrif á útkomu þeirra leikja sem innihalda þeirra uppáhaldsliðs. Til glöggvunar þá var ein 

fullyrðing hvatans upprunalega á þessa leið: „Ég hef meiri ánægju af spennandi og 

tvísýnum leik frekar en leik þar sem annað liðið vinnur öruggan sigur“ en var eftir 

breytingu svona: „Ég hef meiri ánægju af sigurleikjum liðsins sem ég held með í enska 

boltanum ef þeir koma eftir mjög spennandi og tvísýnan leik frekar en eftir mjög 

öruggan sigur“. Eins og sést eftir þessa breytingu, þá er búið að útiloka möguleg áhrif 

þeirrar breytu, sem spennandi leikir geta haft á mögulega útkomu leikja sem innihalda 

uppáhaldslið, á svörun þátttakenda. Með því að spyrja eingöngu um ásókn í jákvæða 

streitu þar sem sigrar uppáhaldsliðs þeirra eru „ekki í hættu“, þó þátttakendur 

viðurkenni ásókn í jákvæða streitu. 

Annar hvati sem þurfti að breyta og aðlaga meira en flesta hvatanna var hvatinn Að 

tilheyra hópi. Áhersla upprunalegu fullyrðinga þess hvata er á þá leið að einstaklingar 

fylgist með íþróttum vegna þess að það gefi þeim tækifæri til að finnast þeir tilheyra 

hópi sem í séu allir aðrir einstaklingar sem fylgist með íþróttinni sem slíkri. Sem sagt að 

hópurinn sem einstaklingum langaði að tilheyra væri heildarhópurinn sem fylgdist með 

sömu íþrótt. Að mati rannsakenda var ekki réttlætanlegt að notast við fullyrðingar með 

þessari áherslu. Fyrst og fremst vegna þess að metingur og oft á tíðum fjandskapur er 

alltof algengur á milli stuðningsmanna liða bæði í enska boltanum og Pepsi-deildinni, þó 

sérstaklega í enska boltanum. Margir þátttakenda hefðu eflaust lýst sig mjög ósammála 

upprunalegu fullyrðingunum ef þær hefðu verið teknar inn óbreyttar á grunni 

fjandskapar á milli stuðningsmannahópa annarra liða. Það væri t.d. mjög vafasamt að 

spyrja aðdáendur Liverpool og Manchester United í enska boltanum hvort það væri 

bræðralag á milli þeirra sem fylgjast með enska boltanum, þar sem fjandskapur á milli 

liðanna er mikill og vel þekktur. Það er hins vegar ekki þar með sagt að einstaklingar 

fylgist ekki með þessum deildum til að finnast að þeir eigi heima í einhverjum sérstökum 

hópi sem tengist ákveðnum böndum. Að mati rannsakanda snýr sá hvati mun fremur að 

því að tilheyra þeim hópi sem í eru aðrir einstaklingar sem halda með sama liði. Sem 

dæmi má nefna að vel er þekkt að stuðningsmannaklúbbar hér á landi, fyrir bæði Pepsi-

deildar lið og lið í enska boltanum, standi fyrir ýmsum viðburðum og uppákomum sem 

tengjast ekki liðinu eða deildunum á beinan hátt. Til dæmis golfmót og árshátíðir. 

Reyndar er það svo að fræðimenn hafa sumpart nálgast þennan hvata á sama hátt. 

Wann o.fl. (1999) útskýrðu þennan hvata, í fræðilega hluta sínum í rannsókn sinni, út frá 

því að hann einkennist að því að vilja tilheyra hópi sem inniheldur aðra einstaklinga sem 

halda með sama liði, frekar en að tilheyra þeim hópi sem inniheldur alla aðra 

einstaklinga sem fylgjast með sömu íþrótt/deild. Samt sem áður var áherslan á 

fullyrðingunum, sem tilheyrðu hvatanum Að tilheyra hópi í rannsókn þeirra, mun 

almennt orðaðri og því mótsagnakennd við fræðilega hluta rannsóknar þeirra. Áhersla 

fullyrðinganna einkenndist meira af því að einstaklingar fylgdust með tiltekinni íþrótt til 

að tilheyra hópi sem í voru allir einstaklingar sem fylgdust með sömu íþrótt. 

Vegna þeirra ástæðna sem hér hafa verið raktar, þá breytti rannsakandi fullyrðingum 

Að tilheyra hópi, líkt og fullyrðingum Jákvæð streita, meira en sem nemur hefðbundinni 

aðlögun eins og gert var fyrir fullyrðingar annarra hvata. Þannig að þær lýstu sér í vilja 

einstaklinga til að fylgjast með enska boltanum og Pepsi-deildinni til að tilheyra hópi 

sem í voru aðrir einstaklingar sem halda með sama liði en ekki til að tilheyra hópi með 

öðrum einstaklingum sem fylgjast með sömu deild. Til glöggvunar þá var ein fullyrðing 

hvatans upprunalega svona: „Mér finnst ég tengjast þeim sem einnig fylgjast með 

uppáhaldsíþrótt minni, ákveðnum böndum“ en var eftir breytingu svona: „Mér finnst ég 

tengjast þeim sem halda með sama liði og ég í enska boltanum, ákveðnum böndum“. Í 

viðauka 1 (fullyrðingar nr. 1-24 í spurningum 3 og 6) má sjá allar hvatafullyrðingar 

rannsóknarinnar. 

7.1.3 Áhugastig 

Til að mæla áhugastig þátttakenda á enska boltanum og Pepsi-deild karla var notað 

íþróttaáhugamælitæki er nefnist SFQ (The Sport Fandom Questionnaire) (Wann, 2002) 

sem var aðlagað og sniðið að enska boltanum og Pepsi-deildinni af rannsakanda. SFQ er 

áreiðanlegt og réttmætt mælitæki til að mæla stig íþróttaáhuga og hefur verið notað og 

aðlagað í mörgum rannsóknum fyrir mismunandi íþróttasamhengi (Hsieh o.fl., 2011; 

Lee, Ruihley, Brown og Billings, 2013; Melnick og Wann, 2011; Wann og Waddill, 2007). 

SFQ inniheldur fimm fullyrðingar og komu þær strax á eftir fullyrðingunum er tilheyrðu 

hvötum rannsóknarinnar. Svöruðu þátttakendur fullyrðingum SFQ á sama hátt og 

hvatafullyrðingunum, með því að tilgreina hversu ósammála eða sammála þeir voru 

þeim á sjö stiga Likert-kvarða. Þar sem öll stigin voru merkt og á sama máta og í tilviki 

hvatafullyrðinganna; „Mjög ósammála“, „Ósammála“, „Frekar ósammála“, „Hvorki né“, 

„Frekar sammála“, „Sammála“ og loks „Mjög sammála“. Fullyrðingar SFQ voru hafðar á 

sjö stiga Likert-kvarða til að halda samræmi við hvatafullyrðingarnar, ekki síst út af því 

að þær komu strax í kjölfarið á eftir hvatafullyrðingunum. 

Upprunaleg útgáfa SFQ mælitækisins er miðuð að almennum íþróttaáhuga (Wann, 

2002) og því þurfti að sníða áherslu fullyrðinga SFQ, frá almennum íþróttaáhuga, yfir á 

áhuga á enska boltanum og Pepsi-deildinni, fyrir rannsóknina. Sem dæmi má nefna að 

ein fullyrðing SFQ er á þessa leið: „Ég tel mig vera mikinn íþróttaáhugamann/mikla 

íþróttaáhugakonu“ en varð að eftir breytingu: „Ég tel mig vera mikinn 

áhugamann/mikla áhugakonu um enska boltann“. Í viðauka 1 (fullyrðingar nr. 25-29 í 

spurningum 3 og 6) má sjá allar fullyrðingar SFQ eins og þær voru notaðar í 

rannsókninni. 

Með fimm fullyrðingum SFQ mælitækisins og þeim 24 fullyrðingum sem notaðar voru 

til að mæla stærð hvata, þá innihélt spurningalisti rannsóknarinnar í heild sinni 29 

fullyrðingar. Þar sem verið var að kanna hvata á bak við áhuga á tveimur deildum, þá 

gátu fullyrðingarnar þó verið í heild 58 talsins sem þátttakendur þurftu að leggja mat á, 

ef þeir fylgdust bæði með enska boltanum og Pepsi-deild karla og áttu þar uppáhaldslið. 

Allar fullyrðingarnar spurningalistans voru þýddar og aðlagaðar af rannsakanda og 

yfirfarnar af Auði Hermannsdóttur leiðbeinanda. 

7.1.4 Bakgrunnsbreytur 

Þriðji og síðasti hluti spurningalistans innihélt bakgrunnsspurningar. Spurt var um kyn, 

aldur, menntun, hjúskaparstöðu og búsetu þátttakenda. Í viðauka 1 má sjá 

spurningalista rannsóknarinnar í heild sinni.  

7.2 Framkvæmd 

Þegar búið var að hanna spurningalistann var hann settur upp rafrænt á netið með 

vefforritinu QuestionPro. Að því loknu voru fimm einstaklingar, sem allir áttu það 

sameiginlegt að hafa mikinn fótboltaáhuga, fengnir til þess að taka þátt í forprófun á 

spurningalistanum. Fengu einstaklingarnir þær leiðbeiningar að benda á allt það sem 

þeim þætti ábótavant við spurningalistann, bæði efnislega og varðandi uppsetningu, 

sama hversu smávægilegt það kynni vera. Afraksturinn af því voru nokkrar gagnlegar 

athugasemdir sem leiddu til smávægilegra breytinga sem betrumbættu 

spurningalistann. Að seinustu var svo spurningalistinn sendur til lokayfirferðar hjá Auði 

Hermannsdóttur leiðbeinanda. Í kjölfarið var spurningalistinn reiðubúinn til þess að vera 

sendur út. 

Þýði rannsóknarinnar var Íslendingar sem fylgjast með enska boltanum og/eða Pepsi-

deild karla í fótbolta. Notast var við samblöndu af hentugleika- og snjóboltaúrtaki. 

Rannsakandi fékk aðstoð frá fótboltavefsíðunni Fótbolti.net til að nálgast úrtak úr 

þýðinu. Fótbolti.net er vinsælasta vefsíða fótboltaáhugamanna hér á landi til að nálgast 

fréttir af fótboltatengdum málefnum og einnig ein af vinsælustu vefsíðum landsins, 

óháð málaflokki. Aðstoð Fótbolta.net var í formi þess að vefsíðan birti frétt á síðu sinni 

snemma morguns föstudaginn 22. ágúst 2014 um að verið væri að rannsaka áhuga 

Íslendinga á enska boltanum og Pepsi-deild karla. Kom fram í fréttinni að í því skyni væri 

verið að senda út könnun og innihélt fréttin tengil á spurningalistann þar sem lesendur 

síðunnar voru hvattir til að taka þátt í „skemmtilegri könnun“. Á mynd 1 má sjá 

skjámynd af fréttinni sem um ræðir. 

 

Mynd 1: Skjámynd af frétt Fótbolta.net sem birti tengil á spurningalista rannsóknarinnar. 

Ásamt aðstoð Fótbolta.net, var spurningalistanum einnig dreift í gegnum 

samfélagsmiðlana Facebook og Twitter og fólk hvatt til að deila honum áfram. Dreifing á 

spurningalistanum í gegnum samfélagsmiðla hófst sama dag og hann var sendur út með 

frétt á Fótbolta.net. Spurningalistinn var virkur í einn mánuð eða til 22. september 2014. 

Þessi úrtaksaðferð (hentugleika- og snjóboltaúrtak) var valin þar sem hún var talin 

líklegust til þess að ná til sem flestra þátttakenda miðað við takmarkaðan tíma og fjárráð 

rannsakanda. 

7.3 Þátttakendur 

Áður en úrvinnsla hófst tók við ein lokasía, þar sem rannsakandi hreinsaði út þá 

þátttakendur sem höfðu mjög takmarkaðan áhuga á enska boltanum og Pepsi-deildinni. 

Var þetta gert til þess að tryggja að þátttakendur hefðu a.m.k. meira en lágmarksáhuga 

á deildunum. Notast var við aðferð þar sem skorin úr SFQ áhugamælitækinu voru til 

grundvallar hreinsuninni og aðferð Wanns o.fl. (2008) höfð til hliðsjónar. Wann o.fl. 

miðuðu við að þátttakendur næðu a.m.k. kosti 40% af heildarskori úr áhugafullyrðingum 

fimm úr SFQ. Í þessari rannsókn hér var mest hægt að fá 35 stig samanlagt (fimm 

fullyrðingar, sjö stig hver) og voru því þeir þátttakendur sem ekki náðu a.m.k. 14 stigum 

samanlagt hreinsaðir út. Endanlegir þátttakendur rannsóknarinnar, og þeir sem gerð 

verður grein fyrir hér á eftir, eru því þeir einstaklingar sem komust í gegnum þessa 

síðustu lokasíu. 

Fjöldi þátttakenda, í hvorum hluta fyrir sig, gefur til kynna að enski boltinn sé mun 

vinsælli en Pepsi-deild karla. Í tilviki enska boltans var endanlegur lokafjöldi þátttakenda 

1027 en í tilviki Pepsi-deildarinnar 423. Auk þess voru mun fleiri þátttakendur hreinsaðir 

út í tilviki Pepsi-deildarinnar (og þ.a.l. mun hærra hlutfall) vegna takmarkaðs áhuga á 

deildinni. Fyrirfram bjóst rannsakandi við þessari útkomu, þar sem enski boltinn er 

töluvert vinsælli en Pepsi-deildin.  

Bakgrunnur þátttakenda, fyrir bæði enska boltann og Pepsi-deildina, var samt sem 

áður mjög líkur. Í stuttu máli var bakgrunnur þátttakenda í báðum tilvikum þannig að 

yfirgnæfandi meirihluti þátttakenda var karlkyns, eða yfir 90%, og tæplega 60% þeirra á 

aldrinum 21-40 ára. Einnig voru í báðum tilvikum tæplega 70% þátttakenda með 

framhalds- eða háskólapróf og yfir helmingur þeirra var í sambandi eða kvæntur, ásamt 

því að í báðum tilvikum bjuggu tæp 60% þeirra á höfuðborgarsvæðinu. Í töflu 4 má sjá 

nánari útlistun á bakgrunni þátttakenda. 

Tafla 4: Bakgrunnur þátttakenda. 

8 Niðurstöður 

Í þessum kafla verður gerð grein fyrir niðurstöðum rannsóknarinnar. Byrjað verður á því 

að skoða samanburð á stærð hvata á milli enska boltans og Pepsi-deildarinnar og því 

næst gert það sama hvað varðar áhugastig þátttakenda á deildunum tveimur.  

Í kjölfarið verður farið í aðalhluta niðurstaðnanna sem svara 

rannsóknarspurningunum, þar sem greint verður frá því hvaða hvatar skýra áhuga 

Íslendinga á enska boltanum og Pepsi-deildinni með margvíðri aðhvarfsgreiningu. Þar 

verða hvatarnir látnir spá fyrir um áhuga þátttakenda á deildunum tveimur. 

8.1 Samanburður á stærð hvata 

Vinstra megin í töflu 5 og 6 má sjá meðalgildi, staðalfrávik og fjölda svara fyrir hverja 

fullyrðingu sem tilheyrðu hvötunum átta fyrir bæði enska boltann og Pepsi-deild karla. 

Hægra megin í töflunni má einnig sjá parað t-próf á meðalgildi hverrar fullyrðingar á 

milli enska boltans og Pepsi-deildarinnar. Í ljós kom að þátttakendur reyndust vera 

meira sammála öllum fullyrðingunum þegar þær snéru að enska boltanum að 

undanskildum fjórum fullyrðingum. 

Tafla 5: Lýsandi tölfræði á hvatafullyrðingum og parað t-próf – Fyrri hluti. 

 



 

49 

Tafla 6: Lýsandi tölfræði á hvatafullyrðingum og parað t-próf – Seinni hluti. 

 

Innri áreiðanleiki (Cronbach‘s alpha) hvatanna var mældur áður en farið var í 

ályktunartölfræði á þeim. Niðurstöður áreiðanleikaprófs eru á bilinu 0 til 1 og er viðtekin 

venja að miða við að innri áreiðanleiki fari ekki undir 0,7. Aðeins einn hvati af öllum 

hvötunum sem tilheyrðu bæði enska boltanum og Pepsi-deildinni var með of lágan innri 

áreiðanleika. Það var hvatinn Ástríða fyrir liði sem tilheyrði enska boltanum en hann var 

með 0,562 í áreiðanleika. Ástæðan fyrir lélegum innri áreiðanleika Ástríða fyrir liði má 

rekja til einnar fullyrðingar hvatans sem ekki virðist eiga jafnvel við hvatann og hinar 

tvær fullyrðingar hans. Það var fullyrðingin „Gengi liðsins sem ég held með í X hefur áhrif 

á mína andlegu líðan“ (sjá nánar í töflu 6). Ákveðið var að taka hana út til að fá hærri 

áreiðanleika fyrir hvatann. Einnig var sú fullyrðing tekin út úr sama hvata er sneri að 

Pepsi-deildinni til að hafa uppbyggingu hvatanna þá nákvæmlega sömu á milli deildanna 

tveggja. Þessi hvati innihélt því tvær fullyrðingar á meðan allir aðrir hvatar innihéldu 

þrjár fullyrðingar, fyrir bæði enska boltann og Pepsi-deildina. Eftir breytinguna hækkaði 

áreiðanleikastuðullinn í 0,746 sem var ásættanlegt. Í tilviki sama hvata er sneri að Pepsi-

deildinni, þá fór áreiðanleikastuðull hans eftir breytingu úr 0,750 í 0,882. Vert er að geta 

þess að hvatinn Skemmtun sem tilheyrði enska boltanum var með 0,697 í áreiðanleika, 

en það var ákveðið að halda honum óbreyttum þar sem hann var það nálægt 

viðmiðunum (0,7). Í töflu 7 má sjá heildarniðurstöður fyrir innri áreiðanleika hvatanna, 

eins og þeir verða notaðir hér eftir (með vísun í áðurnefndar breytingar). 

Tafla 7: Áreiðanleiki hvata. 

Þegar meðalgildi einstakra hvata er skoðað, kemur í ljós að allir hvatarnir fyrir utan 

Að tilheyra hópi, eru stærri í huga þátttakenda þegar þeir snúa að enska boltanum en 

þegar þeir snúa að Pepsi-deildinni. Vinstra megin í töflu 8 má sjá meðalgildi, staðalfrávik 

og fjölda svara fyrir alla hvata þegar þeir snúa bæði að enska boltanum og Pepsi-

deildinni, ásamt því að hægra megin á töflunni má sjá niðurstöður paraðs t-prófs á 

meðalgildi einstakra hvata á milli deildanna tveggja. 

Tafla 8: Lýsandi tölfræði á hvötum og parað t-próf. 

 

Það að allir hvatar í átt að enska boltanum nema hvatinn Að tilheyra hópi reyndust 

stærri en sömu hvatar í átt að Pepsi-deildinni, bendir til þess að enski boltinn skipti 

þátttakendum meira máli en Pepsi-deildin. Sem dæmi má nefna að slæmt gengi 

uppáhaldsliðs þeirra í enska boltanum virðist hafa mun meiri tilfinningaleg áhrif á þá en 

slæmt gengi uppáhaldsliðs þeirra í Pepsi-deildinni, sé litið til munarins á meðalgildi 

hvatans Ástríða fyrir liði.  

Þegar skoðuð er innbyrðis röðun á stærð hvata í átt að áhuga á enska boltanum og 

Pepsi-deildinni, þá er röðunin nokkuð sambærileg. Til að mynda reyndust hvatarnir 

Ástríða fyrir liði, Falleg tilþrif og Sjálfstraust í báðum tilvikum vera í efstu fjórum 

sætunum. Einnig reyndust hvatarnir Flótti og Að tilheyra hópi í báðum tilvikum vera í 

þremur neðstu sætunum. Það má því segja að ákveðin líkindi séu til staðar, séu 

hvatarnir eingöngu skoðaðir út frá innbyrðis röð þeirra í hvorri deild.  

8.1.1 Samanburður á stærð hvata eftir bakgrunni 

Skoðaður var munur á stærð hvata fyrir enska boltann og Pepsi-deildina í öllum 

bakgrunnsbreytum (að undanskildu kyni vegna gríðarlega ójafns hlutfalls) með því að 

endurkóða breyturnar í tvo undirhópa og framkvæma t-próf. Breyturnar „Aldur“, 

„Menntun“, „Hjúskaparstaða“ og „Búseta“ urðu eftir endurkóðun; „30 ára eða yngri og 

31 árs eða eldri“, „Ekki háskólapróf og háskólapróf“, „Einhleyp(ur) og ekki einhleyp(ur)“ 

og „Höfuðborgarsvæðið og landsbyggðin/Íslendingar erlendis“. Ákveðið var að skoða 

mun í bakgrunnsbreytum með þessari nálgun vegna þess að rannsakandi vildi hafa skýra 

og ólíka hópa til grundvallar í samanburðinum. Að lokinni endurkóðun voru allir 

þátttakendur enn til staðar hjá öllum breytunum nema hjá breytunni „Ekki háskólapróf 

og háskólapróf“ en þar voru þeir þátttakendur skildir eftir sem völdu svarmöguleikann 

„Annað“. Í ljós kom talsverður munur í bakgrunnsbreytum þegar kom að enska 

boltanum, en það athyglisverðasta er ef til vill að einungis fannst munur á einum stað í 

öllum bakgrunnsbreytum þegar kom að Pepsi-deildinni. 

Munur fannst í stærð hvata fyrir enska boltann hjá öllum bakgrunnsbreytunum. Þar 

af fannst munur í meira en helmingi hvata hjá bakgrunnsbreytunum „30 ára eða yngri og 

31 árs eða eldri“ og „Ekki háskólapróf og háskólapróf“. Tafla 9 sýnir t-próf allra 

bakgrunnsbreyta þar sem reyndist vera munur á stærð einstakra hvata fyrir enska 

boltann. 

Tafla 9: T-próf allra bakgrunnsbreyta (fyrir utan kyn) þar sem fannst munur á stærð hvata fyrir enska 
boltann. 

 

Eins og áður segir þá fannst munur á einungis einum stað í stærð hvata í 

bakgrunnsbreytunum fjórum þegar kom að Pepsi-deildinni. Það var í hvatanum Ástríða 

fyrir liði sem var stærri í huga þeirra sem voru 31 árs eða eldri (M = 6,14; Sf = 1.074; N = 

214) en hjá þeim sem voru 30 ára eða yngri (M = 5,78; Sf = 1,234; N = 195) (t(387) = 

3,16; p < 0,01). 

8.2 Samanburður á áhugastigi 

Vinstra megin í töflu 10 má sjá meðalgildi, staðalfrávik og fjölda svara fyrir hverja 

fullyrðingu sem tilheyrðu áhugavídd rannsóknarinnar. Í sameiningu kortlögðu þessar 

fullyrðingar áhugastig þátttakenda fyrir bæði enska boltann og Pepsi-deildina. Hægra 

megin í töflunni má einnig sjá parað t-próf á meðalgildi hverrar áhugafullyrðingar á milli 

enska boltans og Pepsi-deildarinnar. Það reyndist vera munur á öllum fullyrðingunum, 

sem fólginn var í því að þátttakendur voru meira sammála þeim þegar þær sneru að 

enska boltanum. 

Tafla 10: Lýsandi tölfræði á áhugafullyrðingum og parað t-próf. 

 

Innri áreiðanleiki (Cronbach‘s alpha) fyrir áhugastigin reyndist góður bæði fyrir enska 

boltann (α = 0,887) og fyrir Pepsi-deildina (α = 0,925). 

Eins og við var að búast, sé litið til lýsandi tölfræðinnar á einstökum 

áhugafullyrðingum, reyndist töluverður munur á áhugastigi þátttakenda á enska 

boltanum og Pepsi-deildinni. Í ljós kom að þátttakendur höfðu töluvert meiri áhuga á 

enska boltanum (M = 5,50; Sf = 1,034; N = 394) en Pepsi-deildinni (M = 4,54; Sf = 1,110; 

N = 394) (t(393) = 14,001; p < 0,001). Þetta gefur til kynna, líkt og samanburðurinn á 

stærð hvatanna á milli enska boltans og Pepsi-deildarinnar gerði, að enski boltinn skiptir 

þátttakendum meira máli en Pepsi-deildin. 

8.2.1 Samanburður á áhugastigi eftir bakgrunni 

Munur reyndist vera á áhugastigi hjá öllum bakgrunnsbreytum fyrir enska boltann en 

athyglisvert var að enginn munur var til staðar hjá bakgrunnsbreytunum fyrir Pepsi-

deildina. Tafla 11 sýnir t-próf allra bakgrunnsbreyta þar sem reyndist vera munur á 

áhugastigi fyrir enska boltann. 

Tafla 11: T-próf allra bakgrunnsbreyta (fyrir utan kyn) þar sem fannst munur á áhugastigi fyrir enska 
boltann. 

 

8.3 Hvatarnir sem skýra áhugann 

Athugað var í upphafi hvort gögnin uppfylltu fjórar forsendur aðhvarfsgreiningar fyrir 

báðar aðhvarfsgreiningarnar sem til stóð að framkvæma fyrir deildirnar tvær. Skoðað 

var hvort frávillingar væru til staðar með leifinni, villuliðir væru normaldreifðir með 

Kolmogorov-Smirnov prófinu, misdreifni væri til staðar með því að plotta stöðluðu 

leifina á móti spágildunum, ásamt því hvort marglínuleiki væri til staðar með því skoða 

þol (tolerance) og VIF (variance inflation factor). 

Í tilviki enska boltans voru frávillingar og marglínuleiki ekki til staðar en hins vegar 

reyndust villuliðir ekki vera normaldreifðir og minniháttar misdreifni vera til staðar. Það 

gefur til kynna að setja þurfi ákveðinn fyrirvara á túlkun niðurstaðna í tilviki enska 

boltans. Horfa ber á niðurstöðurnar í því ljósi. Í tilviki Pepsi-deildarinnar reyndist enginn 

forsendubestur vera fyrir hendi. 

Niðurstöður aðhvarfsgreiningarinnar fyrir enska boltann sýndu að hvatarnir átta 

skýra 56,4% (R2) af breytileika áhugastigs þátttakenda á enska boltanum og var líkanið 

marktækt (F(8, 969) = 156,809; p < 0,001). Niðurstöðurnar leiddu einnig í ljós að 

hvatarnir Sjálfstraust, Skemmtun, Félagsleg samskipti, Ástríða fyrir liði, Flótti og Að 

tilheyra hópi voru marktækir eða samtals sex hvatar af átta. Af þeim var Flótti með 

áberandi hæsta beta-stuðullinn og þ.a.l. sá hvati sem skýrir mest áhugastig þátttakenda 

á enska boltanum, Félagsleg samskipti og Ástríða fyrir liði komu þar á eftir. Í töflu 12 má 

sjá niðurstöður aðhvarfsgreiningarinnar í heild sinni fyrir enska boltann. 

Tafla 12: Niðurstöður aðhvarfsgreiningar fyrir enska boltann. 

 

Niðurstöður aðhvarfsgreiningarinnar fyrir Pepsi-deild karla sýndu að hvatarnir átta 

skýra 63,6% (R2) af breytileika áhugastigs þátttakenda á Pepsi-deildinni og var líkanið 

marktækt (F(8, 395) = 86,383; p < 0,001). Hvatarnir Skemmtun, Félagsleg samskipti, 

Flótti og Að tilheyra hópi voru marktækir. Af þeim var Flótti, líkt og í tilfelli enska 

boltans, með áberandi hæsta beta-stuðullinn og þ.a.l. sá hvati sem skýrir mest áhugastig 

þátttakenda á Pepsi-deildinni. Hvatinn Félagsleg samskipti kom þar á eftir. Í töflu 13 má 

sjá niðurstöður aðhvarfsgreiningarinnar í heild sinni fyrir Pepsi-deild karla. 

Tafla 13: Niðurstöður aðhvarfsgreiningar fyrir Pepsi-deild karla. 

9 Umræður 

Markmið þessarar rannsóknar var að kanna hvaða hvatar skýra annars vegar áhuga 

Íslendinga á enska boltanum og hins vegar Pepsi-deild karla, ásamt að komast að því 

hvort að þeir hvatar sem drífa áhugann áfram á þessum deildum séu mismunandi. Með 

það fyrir augum voru settar eftirfarandi rannsóknarspurningar: 

1. Hvaða hvatar skýra áhuga Íslendinga á enska boltanum? 

2. Hvaða hvatar skýra áhuga Íslendinga á Pepsi-deild karla? 

3. Eru mismunandi hvatar sem skýra áhuga Íslendinga á enska boltanum annars 

vegar og Pepsi-deild karla hins vegar? 

Í þessum kafla verður þessum rannsóknarspurningum svarað, hagnýtt gildi 

rannsóknarinnar rætt, fjallað um takmarkanir, ásamt því að tillögur að frekari 

rannsóknum verða lagðar fram. 

9.1 Hvaða hvatar skýra áhuga Íslendinga á enska boltanum? 

Niðurstöður sýndu að aukið sjálfstraust vegna góðs gengis uppáhaldsliðs, ásókn í 

skemmtun, félagsleg samskipti, ástríða fyrir uppáhaldsliði, flótti frá amstri hversdagsins 

og tækifæri til að tilheyra hópi, skýra hvers vegna Íslendingar sækjast í enska boltann. 

Áberandi þýðingarmesti hvatinn var sá möguleiki sem enski boltinn gefur Íslendingum til 

að flýja amstur hversdagsins en hinir hvatarnir voru svipaðir að mikilvægi að 

undanskildu hvatanum Skemmtun, sem var síður mikilvægur. Því er hægt að segja að 

stærsta ástæðan fyrir áhuga Íslendinga á enska boltanum sé sú að þeir nota hann sem 

vettvang til þess að dreifa huganum frá daglegri streitu og gleyma lífsins vandamálum 

um stund (Hsieh o.fl., 2011; Wann o.fl. 1999; Wann o.fl. 2008). Í raun þýðir það einnig 

að stærsta ástæðan fyrir áhuga Íslendinga á enska boltanum sé sú að hann virkar sem 

ákveðið verkfæri til streitulosunar. 

Það að hvatarnir Félagsleg samskipti og Að tilheyra hópi skuli skýra áhuga Íslendinga 

á enska boltanum, sýnir að tilefnin sem enski boltinn veitir til að uppfylla félagslegar 

þarfir, spila einnig hlutverk í áhuga þeirra á honum. Með öðrum orðum, þeir sækjast í að 

fylgjast með enska boltanum m.a. vegna þess að enski boltinn sem áhugamál býður upp 

á tilefni til að eiga í samskiptum við, og hitta, annað fólk (Trail og James, 2001). Ásamt 

því að hann, í gegnum stuðning á sameiginlegu uppáhaldsliði með öðrum einstaklingum, 

veitir þeim tækifæri til að fullnægja að einhverju leyti þeirri félagslegri þörf sem fólgin er 

í því að tilheyra einhverjum ákveðnum hópi (McDonald o.fl., 2002; Wann, 1995). 

Aukið sjálfstraust og ástríðan sem Íslendingar hafa fyrir liðinu sem þeir halda með í 

enska boltanum, reyndust einnig skýra áhuga þeirra á enska boltanum. Sú staðreynd 

gefur til kynna að ein af helstu ástæðum þess að Íslendingar fylgjast með enska 

boltanum sé sá möguleiki sem hann veitir þeim til að finna til aukinnar vellíðanar í 

gegnum velgengni uppáhaldsliðs (Hsieh o.fl., 2011; Mahony o.fl., 2002; Wann o.fl., 

1999). Einnig að Íslendingar fylgist með enska boltanum vegna þess að ensku liðin sem 

þeir halda með eru þeim virkilega kær og skipta þá raunverulega máli. Í raun má segja, 

þar sem báðir þessir hvatar reyndust skýra áhuga Íslendinga á enska boltanum, að ensku 

liðin spili lykilhlutverk í áhuga þeirra á honum. 

Þó að ásókn í skemmtun rak lestina af þeim hvötum sem skýrðu áhuga þátttakenda, 

þá sýnir það samt sem áður að skemmtun spilar hlutverk í þeirri ástæðu að Íslendingar 

sækjast svona mikið í enska boltann.  

Einungis tveir hvatar reyndust ekki skýra áhuga þátttakenda á enska boltanum; Falleg 

tilþrif og Jákvæð streita. 

9.2 Hvaða hvatar skýra áhuga Íslendinga á Pepsi-deild karla? 

Niðurstöður sýndu að ásókn í skemmtun, félagsleg samskipti, flótti frá amstri 

hversdagsins og tækifæri til að tilheyra hópi, skýra hvers vegna Íslendingar fylgjast með 

Pepsi-deild karla. Af þessum hvötum var áberandi mikilvægasti hvatinn sá möguleiki sem 

Pepsi-deildin gefur Íslendingum til að flýja amstur hversdagsins. Félagsleg samskipti sem 

fylgja því að fylgjast með Pepsi-deildinni var næst mikilvægasti hvatinn en skemmtun 

deildarinnar og möguleiki til að tilheyra hópi komu þar á eftir, svipaðir að mikilvægi. 

Niðurstöður rannsóknarinnar sýna því að stærsta ástæðan fyrir áhuga Íslendinga á 

Pepsi-deildinni er að hún er vettvangur sem veitir þeim tækifæri til að flýja dagsins önn 

og leiða hugann frá hversdagsleikanum um stund (Hsieh o.fl., 2011; Wann o.fl. 1999; 

Wann o.fl. 2008). Það þýðir í raun einnig að stærsta ástæðan fyrir því að þeir fylgjast 

með Pepsi-deildinni, sé sú að hún sem áhugamál er að veita þeim tækifæri til að losa um 

streitu.  

Það er einnig ljóst að áhugi Íslendinga á Pepsi-deildinni stafar m.a. af því að hún er að 

veita þeim tækifæri til að uppfylla félagslegar þarfir þeirra, því báðir hvatarnir er 

tilheyrðu félagslegum þörfum (Félagsleg samskipti og Að tilheyra hópi), reyndust skýra 

áhuga þeirra á deildinni. Pepsi-deildin sem áhugamál virðist því vera að veita ákjósanleg 

tilefni til þess að eiga samskipti við, og hitta, annað fólk (Trail og James, 2001). Ásamt því 

að hún, í gegnum stuðning á sameiginlegu uppáhaldsliði með öðrum einstaklingum, 

veitir fólki tækifæri til að fullnægja að einhverju leyti þeirri félagslegri þörf að tilheyra 

einhverjum hópi (McDonald o.fl., 2002; Wann, 1995).  

Að lokum er sú skemmtun sem Pepsi-deildin býður upp á einnig ástæða fyrir því að 

Íslendingar fylgjast með deildinni. Aðrir hvatar reyndust ekki skýra áhuga Íslendinga á 

Pepsi-deildinni. Þar er ef til vill eftirtektarverðast að báðir hvatarnir er snúa beint að 

liðinu sem þeir halda með í Pepsi-deildinni (Sjálfstraust og Ástríða fyrir liði), reyndust 

ekki að skýra áhuga þeirra á deildinni. Það gefur til kynna að liðin sem Íslendingar halda 

með í Pepsi-deildinni séu að spila mjög lítið hlutverk í áhuga þeirra á henni. 

9.3 Eru mismunandi hvatar sem skýra áhuga Íslendinga á enska 
boltanum annars vegar og Pepsi-deild karla hins vegar? 

Þegar borið er saman hvaða hvatar skýra annars vegar áhuga á enska boltanum og hins 

vegar á Pepsi-deildinni, þá eru þetta að mestu leyti sömu hvatarnir sem skýra áhugann 

en þó er til staðar einn grundvallarmunur.  

Í báðum tilvikum er áberandi þýðingarmesti hvatinn sá möguleiki sem þessi áhugamál 

gefa þátttakendum til að flýja amstur hversdagsins, ásamt því að í báðum tilvikum er 

uppfylling á félagslegum þörfum ástæða fyrir áhuganum. Auk þess spilar skemmtun 

hlutverk í áhuganum fyrir báðar deildir. Þó er ákveðinn grundvallarmunur, eins og áður 

segir, sem hægt er að lesa úr niðurstöðunum. Hann er sá að hvatar sem eru beintengdir 

liðinu sem Íslendingar halda með í þessum deildum (Sjálfstraust og Ástríða fyrir liði), eru 

að skýra áhuga á enska boltanum en ekki áhuga á Pepsi-deildinni. Í stuttu máli þýðir 

þessi munur að ástríðan sem Íslendingar hafa fyrir liðinu sem þeir halda með í enska 

boltanum, og aukið sjálfstraust sem þeir upplifa í gegnum gott gengi þess, er hluti af 

ástæðu þess að Íslendingar fylgjast með enska boltanum en er það ekki gagnvart Pepsi-

deildinni. Þetta rennir svo einnig stoðum undir þá kenningu höfundar, og það sem fram 

hefur komið í bæði óvísindalegum könnunum og vísindalegum rannsóknum (Elvar Geir 

Magnússon, 2012; Viðar Halldórsson og Hafliði Ingason, e.d.), að Íslendingar halda meira 

með liði sínu í enska boltanum en því íslenska. Það verður að teljast athyglisvert miðað 

við þá staðreynd að liðið sem þeir halda með á Íslandi er þeim miklu nær í þeirra daglega 

umhverfi og þeir geta jafn vel oft á tíðum þekkt leikmenn þess persónulega. 

Hvatarnir sem skýra áhuga Íslendinga á enska boltanum eru í meira samræmi við fyrri 

rannsóknir en í tilviki Pepsi-deildarinnar. Allir þrír hvatarnir sem voru í mælitæki 

rannsóknarinnar, og teljast jafnframt til allra helstu hvata á bak við fótboltaáhuga 

samkvæmt fyrri rannsóknum (Sjálfstraust, Skemmtun og Ástríða fyrir liði) (Cohen og 

Avrahami, 2005; Funk o.fl., 2001; Funk o.fl. 2002; Mahony o.fl., 2002; Won og Kitamura, 

2007), reyndust skýra áhuga Íslendinga á enska boltanum. Í tilviki Pepsi-deildarinnar 

reyndist einungis Skemmtun skýra áhuga Íslendinga á Pepsi-deildinni. 

Mesta ósamræmið hins vegar við fyrri rannsóknir út frá niðurstöðum helstu hvata á 

bak við bæði enska boltann og Pepsi-deildina, er ekki aðeins það að hvatinn Flótti 

reyndist skýra áhugann í báðum tilvikum, heldur einnig hversu þýðingarmikill hann var, 

þar sem hann var að skýra langmest áhugann fyrir báðar deildirnar. Í fyrri rannsóknum á 

hvötum á bak við fótboltaáhuga, kom Flótti ekki fram sem einn af helstu hvötum nema í 

einni rannsókn (Tokoyama og Greenwell, 2011) og það sem hvati þeirra einstaklinga 

sem höfðu „minni“ fótboltaáhuga. Eins og komið hefur fram, þá voru þeir þátttakendur 

hreinsaðir úr þessari rannsókn sem einungis höfðu lágmarksáhuga á enska boltanum og 

Pepsi-deildinni. Ef litið er til þess verður ósamræmið við fyrri rannsóknir í raun enn 

meira. Þetta ósamræmi getur hugsanlega stafað af því að Íslendingar séu almennt 

ónægðari með sitt dags daglega líf en þær þjóðir sem voru í forgrunni annarra 

rannsókna. Þeir þurfi því í meiri mæli að nota hvers konar afþreyingu sem einhvers 

konar „meðal“ til streitulosunar. Önnur hugsanleg skýring gæti verið sú að hjá þessum 

þjóðum tíðkist það að nota annars konar afþreyingu til að dreifa huganum og losa um 

streitu. Fótbolti fyrir þeim er ef til vill meira eins og hreinræktuð afþreying og ekkert 

annað. 

Annað áhugavert ósamræmi sem vert er að minnast á, er að í bæði tilviki enska 

boltans og Pepsi-deildarinnar þá var hvatinn Félagsleg samskipti að skýra áhugann. Í 

fyrri rannsóknum á hvötum á bak við fótboltaáhuga, þá reyndist hann aldrei vera einn af 

helstu hvötum. Hvatinn Að tilheyra hópi reyndist þó einn af helstu hvötum í rannsókn 

Tokoyama og Greenwell (2011), bæði hjá einstaklingum sem höfðu lítinn og mikinn 

fótboltaáhuga. 

9.4 Hagnýtt gildi 

Niðurstöður rannsóknarinnar sýna að Íslendingar fylgjast bæði með enska boltanum og 

Pepsi-deild karla fyrst og fremst vegna þess að þessi áhugamál veita þeim vettvang til 

þess að „flýja amstur hversdagsins“. Aðalvirðið í huga þeirra er því fólgið í því að 

ástundun þessara áhugamála gerir þeim kleift að losa um daglega streitu og dreifa 

huganum frá því sem þeir eru að fást við dags daglega.  

Rannsóknin gefur því til kynna að ef hagsmunaaðilar vilji koma virði enska boltans og 

Pepsi-deildarinnar til skila á sem árangursríkastan hátt, þá skuli markaðssetja deildirnar 

þannig að virði sem fólgið er í streitulosun leiki lykilhlutverk í markaðsskilaboðunum. Til 

dæmis að sjónvarpsauglýsingar sýni einstakling sem er undir miklu álagi á daginn en er 

greinilega mikið létt þegar hann getur loksins komið sér fyrir í sófanum eftir erfiðan 

vinnudag og einbeitt sér að fótboltanum í sjónvarpinu. 

Niðurstöður rannsóknarinnar sýna einnig að Íslendingar eru að fylgjast með báðum 

þessum deildum til að uppfylla félagslegar þarfir. Það bendir til þess að hnitmiðaðri 

markaðssetning náist einnig ef markaðsskilaboðin komi á framfæri virði fólgnu í ýmsum 

tækifærum til að uppfylla félagslegar þarfir. Með því að skilaboðin dragi fram það virði 

sem samanstendur af þeim ýmsu félagslegu uppákomum sem skapast í kringum þessi 

áhugamál og þau jákvæðu áhrif sem þau hafa. Til dæmis að sjónvarpsauglýsingar sýni 

mannfögnuði og gleðskap, þar sem fólk safnast saman og horfir á leiki úr deildunum 

og/eða sýni samþjöppunina sem á sér stað á meðal þess fólks sem heldur með sama liði.  

Rannsóknin sýndi að markaðsskilaboðin fyrir bæði enska boltann og Pepsi-deildina 

geti auk þess nýtt sér þema í kringum skemmtanagildi sem einn af forgrunnum 

skilaboðanna, þar sem skemmtun er ein af helstu ástæðum þess að Íslendingar hafa 

áhuga deildunum á tveimur. 

Þar sem hins vegar leiðir skilja á milli enska boltans og Pepsi-deildarinnar, hvað 

varðar hagnýtt gildi rannsóknarinnar, snýr að nýtingu skilaboða þar sem uppáhaldslið 

fólks í deildunum er haft í forgrunni. Rannsóknin sýndi að liðið sem Íslendingar halda 

með í enska boltanum spilar stórt hlutverk í áhuga þeirra á enska boltanum á meðan svo 

var ekki í tilviki Pepsi-deildarinnar. Það gefur til kynna að hagsmunaaðilar sem 

markaðssetja enska boltann hér á landi geti spilað á þær tilfinningar sem Íslendingar 

bera til ensku liðinna sem þeir halda með til að koma virðinu sem best til skila. Að sama 

skapi gefur það til kynna að það eigi ekki að spila á þessar sömu tilfinningar ef ætlunin er 

að koma virði Pepsi-deildarinnar til skila á árangursríkan hátt. Sem dæmi um hvernig 

hægt væri að spila á þessar tilfinningar í markaðssetningu á enska boltanum, þá væri 

hægt að sníða hluta af markaðsskilaboðunum í kringum stoltið sem fólk upplifir þegar 

liðum þess gengur vel. Skilaboð eins og: „Verður þitt lið á toppnum um jólin?“ væru t.d. 

vel til þess fallin að ná tengingu við þessar miklu tilfinningar sem Íslendingar bera til 

liðanna sem þeir halda með í enska boltanum. Tilfinningar sem samkvæmt rannsókninni 

skýra að talsverðu leyti áhuga þeirra á enska boltanum. 

Í stuttu máli eiga markaðsskilaboðin fyrir bæði enska boltann og Pepsi-deildina fyrst 

og fremst að einblína á streitulosunina sem einstaklingar upplifa við ástundun þessara 

áhugamála. Einnig eiga skilaboðin að minna á að báðar deildirnar sem áhugamál bjóða 

upp á skemmtun og ýmis tækifæri til að eiga samskipti við, og hitta, annað fólk. Fyrir 

enska boltann er hins vegar einnig árangursríkt að bæta við skilaboðum sem snerta þær 

tilfinningar fólks sem það ber til sinna uppáhaldsliða. 

9.5 Takmarkanir 

Heppilegast hefði verið ef hvor hluti spurningalistans um sig, sem annars vegar var 

tileinkaður enska boltanum og hins vegar Pepsi-deild karla, hefði handahófskennt skipst 

á að birtast fremst í spurningalista rannsóknarinnar. Það var hins vegar ómögulegt, þar 

sem spurningalistinn krafðist síuspurninga áður en kom að hinu eiginlega mælitæki 

rannsóknarinnar. Í stuttu máli þá gerðu síuspurningarnar rannsakanda ókleift að láta 

þessa hluta skiptast á að birtast fremst af handahófi með því vefforriti sem rannsóknin 

studdist við. Eitthvað var um að þátttakendur hættu eða færu beint áfram í 

bakgrunnspurningar í upphafi annars hluta spurningalistans er sneri að Pepsi-deildinni. 

Líklega vegna þess að þeir sáu að þeirra biðu aðrar 29 fullyrðingar sem þurfti að gefa 

afstöðu til, líkt og í fyrsta hlutanum er sneri að enska boltanum, en segja má að 

spurningalisti rannsóknarinnar hafi verið yfir meðallagi langur. Ef hlutar spurningalistans 

er tilheyrðu enska boltanum og Pepsi-deildinni hefðu handahófskennt skipts á að birtast 

fyrst, þá hefði brotfall þátttakenda úr miðjum spurningalista, þó smávægilegt væri, 

bitnað mun jafnar á báðum hlutum. 

Annað sem ber að nefna er að rannsóknin notaðist við samblöndu af hentugleika- og 

snjóboltaúrtaki sem minnkar alhæfingargildi rannsóknarinnar. Rannsakandi telur þó að 

úrtakið hafi verið eins gott og kostur er miðað við úrtaksaðferð. Það er meðal annars 

vegna þess að hann nálgaðist stóran hluta af úrtakinu á vefsíðunni Fótbolti.net, en 

helstu áhugamenn landsins um enska boltann og Pepsi-deildina venja komur sínar 

þangað dags daglega. 

Loks ber að nefna tvær af fjórum forsendum aðhvarfsgreiningar í tilviki enska boltans 

héldu ekki, sem gefur til kynna að ákveðinn fyrirvari þurfi að setja á túlkun niðurstaðna 

aðhvarfsgreiningarinnar fyrir enska boltann. 

9.6 Tillögur að frekari rannsóknum 

Áhugavert væri að framkvæma sambærilegar rannsóknir þar sem aðrar vinsælar 

fótboltadeildir hjá Íslendingum yrðu hafðar í forgrunni. Forvitnilegt væri m.a. að komast 

að því, hvort að áhuginn á þeim deildum sé einnig helst drifinn áfram af möguleikanum 

til að flýja dagsins önn. Einnig væri áhugavert að framkvæma sambærilegar rannsóknir 

fyrir vinsælustu deildir annara íþróttagreina hér á landi. Þar væri áhugavert að skoða 

hvort munur sé á hvötunum sem eru á bak við áhugann á þeim deildum og þeim hvötum 

sem þessi rannsókn sýndi að drífa áfram áhuga Íslendinga á fótbolta. Hvað sem öðru 

líður, þá myndu ofangreindar rannsóknir einnig gefa viðkomandi hagsmunaaðilum 

upplýsingar um það virði sem deildir þeirra hafa í huga markhópsins. Þannig væru þeir 

m.a. betur í stakk búnir til að nálgast markhóp sinn á sem hnitmiðaðastan hátt. 

Viðauki 1 

Kæri viðtakandi 

Garðar Karlsson heiti ég og er nemi í meistaranámi við Viðskiptafræðideild Háskóla 
Íslands. Eftirfarandi könnun er liður í rannsókn sem ég er að gera í lokaverkefni mínu. 
Snýr rannsóknin að áhuga fólks á enska boltanum og Pepsi-deild karla í fótbolta. Hvert 
svar skiptir máli og þátttaka þín því mér bæði mikilvæg og mikils metin. Það ætti ekki að 
taka nema í mesta lagi 5-6 mínútur að svara könnuninni. Hún er nafnlaus og verða svör 
ekki rakin til einstakra þátttakenda. 

Með fyrirfram þökk fyrir þátttökuna, Garðar Karlsson. 

Ef það vakna einhverjar spurningar, er hægt að hafa samband í netfangið: gak6@hi.is 

Skilgreining 

Enski boltinn: Þegar talað er um „enska boltann“ í þessari könnun er einungis átt við 
efstu fótboltadeild karla á Englandi, það er að segja ensku úrvalsdeildina í knattspyrnu 
(English Premier League). 

Hér er til dæmis EKKI átt við allar ensku atvinnumannadeildirnar eins og þær leggja sig 
ásamt bikarkeppnum. Heldur einungis úrvalsdeildina (Premier League). 

1. Fylgist þú með enska boltanum? 

 Já 

 Nei 

2. Með hvaða liði heldur þú sem hefur verið í ensku úrvalsdeildinni á einhverjum 
tímapunkti síðastliðin 5 tímabil (núverandi tímabil meðtalið, 2010/2011-
2014/2015)? 

ATH-Ef liðið sem þú heldur „mest með“ á Englandi hefur ekki verið í úrvalsdeildinni 
síðastliðin 5 tímabil og þú átt „vara uppáhaldslið“ sem hefur verið í úrvalsdeildinni á 
þeim tíma, vinsamlegast veldu þá það lið. 

Einungis á að velja neðsta svarmöguleikann ef þú átt hvorki uppáhalds né „vara 
uppáhaldslið“ sem hefur verið í ensku úrvalsdeildinni síðastliðin 5 tímabil (núverandi 
tímabil meðtalið). 

 Arsenal 

 Chelsea 

 Liverpool 

 Manchester City 

 Manchester United 

 Newcastle United 

 Tottenham 

 Öðru liði sem er í úrvalsdeildinni þetta tímabilið en þau sem talin eru hér að ofan 
(Aston Villa, Burnley, Crystal Palace, Everton, Hull, Leicester, Queens Park 
Rangers, Southampton, Stoke, Sunderland, Swansea, West Brom, West Ham). 

 Liði sem spilaði í úrvalsdeildinni á einhverjum tímapunkti frá 2010/2011-
2013/2014 en er ekki í úrvalsdeildinni þetta tímabilið (Birmingham, Blackburn, 
Blackpool, Bolton, Cardiff City, Fulham, Norwich City, Reading, Wigan, Wolves). 

 Held ekki með neinu sérstöku liði sem er í ensku úrvalsdeildinni eða hefur verið 
þar síðastliðin 5 tímabil. 

3. Hér að neðan koma fullyrðingar er snerta enska boltann. Vinsamlegast tilgreindu 
hversu ósammála eða sammála þú ert fullyrðingunum. 

ATH-Í þeim tilvikum þegar fullyrðingarnar snúa að liðinu sem þú heldur með í enska 
boltanum, vinsamlegast hafðu þá liðið sem þú valdir í spurningunni á undan í huga. 
Ef liðið er ekki í ensku úrvalsdeildinni þetta tímabilið, hafðu þá það í huga þegar það 
var í úrvalsdeildinni. 

Svarmöguleikar fyrir fullyrðingarnar voru eftirfarandi, í þessari röð:  

●Mjög ósammála ●Ósammála ●Frekar ósammála ●Hvorki né ●Frekar sammála 
●Sammála ●Mjög sammála 

1. Ég hef ánægju af glæsilegum einstaklingstilþrifum sem leikmenn enska boltans 
sýna. 

2. Ég nýt þess að sjá flotta íþróttamannslega tilburði í enska boltanum. 

3. Ég kann að meta þau lið í enska boltanum sem sýna glæsileg tilþrif í leik sínum. 

4. Mér líður eins og ég hafi sjálf(ur) unnið þegar liðið sem ég held með í enska 
boltanum vinnur leik. 

5. Ég finn fyrir afrekstilfinningu þegar liðinu sem ég held með í enska boltanum 
gengur vel. 

6. Ég finn fyrir stolti þegar liðinu sem ég held með í enska boltanum gengur vel. 

7. Að fylgjast með enska boltanum er skemmtileg dægrastytting. 

8. Sem skemmtun er enski boltinn ekki síðri en hver önnur skemmtun (bíó, 
tónleikar, leikhús o.s.frv.). 

9. Aðalástæðan fyrir áhuga mínum á enska boltanum er sú að enski boltinn er góð 
skemmtun. 

10. Ég hef meiri ánægju af sigurleikjum liðsins sem ég held með í enska boltanum ef 
þeir koma eftir mjög spennandi og tvísýnan leik frekar en eftir mjög öruggan 
sigur. 

11. Ég nýt þess meira þegar sigurleikir liðsins sem ég held með í enska boltanum, 
koma úr að því er virðist, vonlausri stöðu („comeback“) heldur en ef þeir koma 
eftir mjög þægilegan sigur. 

12. Sigurleikir liðsins sem ég held með í enska boltanum eru ánægjumeiri ef sigrarnir 
vinnast á lokaandartökum leikja. 

13. Samræður um enska boltann við annað áhugafólk hans er ómissandi hluti af því 
að fylgjast með enska boltanum. 

14. Ég nýt þess að eiga í samskiptum um enska boltann við aðra einstaklinga sem 
fylgjast með enska boltanum. 

15. Áhugi minn á enska boltanum veitir mér mörg tækifæri til að hitta og eiga 
samskipti við annað fólk. 

16. Liðið sem ég held með í enska boltanum er mér mjög kært. 

17. Ég er trygg(ur) aðdáandi liðsins sem ég held með í enska boltanum hvort sem því 
gengur vel eða illa. 

18. Gengi liðsins sem ég held með í enska boltanum hefur áhrif á mína andlegu líðan. 

19. Ég hlakka til umferða í enska boltanum því leikir enska boltans veita mér 
tilbreytingu frá daglegu amstri. 

20. Áhugi minn á enska boltanum hjálpar mér að gleyma amstri hversdagsins. 

21. Enski boltinn er afbragðs áhugamál til að brjóta upp hversdaginn. 

22. Mér finnst ég tengjast þeim sem halda með sama liði og ég í enska boltanum, 
ákveðnum böndum. 

23. Áhugi minn á liðinu sem ég held með í enska boltanum lætur mér finnast að ég 
tilheyri sérstökum hópi. 

24. Það er ákveðið bræðralag meðal þeirra sem halda með sama liði og ég í enska 
boltanum. 

25. Ég tel mig vera mikinn áhugamann/mikla áhugakonu um enska boltann. 

26. Vinir mínir og fjölskylda líta á mig sem mikinn áhugamann/mikla áhugakonu um 
enska boltann. 

27. Mér finnst enski boltinn eitt besta áhugamál sem völ er á. 

28. Líf mitt væri ekki jafn innihaldsríkt ef enski boltinn væri ekki til. 

29. Enski boltinn er mér mjög mikilvægur. 

4. Fylgist þú með Pepsi-deild karla í fótbolta? 

 Já 

 Nei 

5. Með hvaða liði heldur þú sem hefur verið í Pepsi-deild karla á einhverjum 
tímapunkti síðastliðin 5 tímabil (núverandi tímabil meðtalið, 2010-2014)? 

Ef liðið sem þú heldur „mest með“ á Íslandi hefur ekki verið í Pepsi-deildinni 
síðastliðin 5 tímabil og þú átt „vara uppáhaldslið“ sem hefur verið í Pepsi-deildinni á 
þeim tíma, vinsamlegast veldu þá það lið. 

Einungis á að velja neðsta svarmöguleikann ef þú átt hvorki uppáhalds né „vara 
uppáhaldslið“ sem hefur verið í Pepsi-deildinni síðastliðin 5 tímabil (núverandi 
tímabil meðtalið). 

 Breiðablik 

 FH 

 Fjölnir  

 Fram 

 Fylkir 

 Grindavík 

 Haukar 

 ÍA 

 ÍBV 

 Keflavík 

 KR 

 Selfoss 

 Stjarnan 

 Valur 

 Víkingur Ólafsvík 

 Víkingur Reykjavík 

 Þór Akureyri 

 Held ekki með neinu sérstöku liði sem er í Pepsi-deild karla eða hefur verið þar 
síðastliðin 5 tímabil. 

6. Hér að neðan koma fullyrðingar er snerta Pepsi-deild karla í fótbolta. Vinsamlegast 
tilgreindu hversu ósammála eða sammála þú ert fullyrðingunum. 

ATH-Í þeim tilvikum þegar fullyrðingarnar snúa að liðinu sem þú heldur með í Pepsi-
deildinni, vinsamlegast hafðu þá liðið sem þú valdir í spurningunni á undan í huga. Ef 
liðið er ekki í Pepsi-deildinni þetta tímabilið, hafðu þá það í huga þegar það var í 
Pepsi-deildinni. 

Svarmöguleikar fyrir fullyrðingarnar voru eftirfarandi, í þessari röð:  

●Mjög ósammála ●Ósammála ●Frekar ósammála ●Hvorki né ●Frekar sammála 
●Sammála ●Mjög sammála 

1. Ég hef ánægju af glæsilegum einstaklingstilþrifum sem leikmenn Pepsi-
deildarinnar sýna. 

2. Ég nýt þess að sjá flotta íþróttamannslega tilburði í Pepsi-deildinni. 

3. Ég kann að meta þau lið í Pepsi-deildinni sem sýna glæsileg tilþrif í leik sínum. 

4. Mér líður eins og ég hafi sjálf(ur) unnið þegar liðið sem ég held með í Pepsi-
deildinni vinnur leik. 

5. Ég finn fyrir afrekstilfinningu þegar liðinu sem ég held með í Pepsi-deildinni 
gengur vel. 

6. Ég finn fyrir stolti þegar liðinu sem ég held með í Pepsi-deildinni gengur vel. 

7. Að fylgjast með Pepsi-deildinni er skemmtileg dægrastytting. 

8. Sem skemmtun er Pepsi-deildin ekki síðri en hver önnur skemmtun (bíó, 
tónleikar, leikhús o.s.frv.). 

9. Aðalástæðan fyrir áhuga mínum á Pepsi-deildinni er sú að Pepsi-deildin er góð 
skemmtun. 

10. Ég hef meiri ánægju af sigurleikjum liðsins sem ég held með í Pepsi-deildinni ef 
þeir koma eftir mjög spennandi og tvísýnan leik frekar en eftir mjög öruggan 
sigur. 

11. Ég nýt þess meira þegar sigurleikir liðsins sem ég held með í Pepsi-deildinni, 
koma úr að því er virðist, vonlausri stöðu („comeback“) heldur en ef þeir koma 
eftir mjög þægilegan sigur. 

12. Sigurleikir liðsins sem ég held með í Pepsi-deildinni eru ánægjumeiri ef sigrarnir 
vinnast á lokaandartökum leikja. 

13. Samræður um Pepsi-deildina við annað áhugafólk hennar er ómissandi hluti af 
því að fylgjast með Pepsi-deildinni. 

14. Ég nýt þess að eiga í samskiptum um Pepsi-deildina við aðra einstaklinga sem 
fylgjast með Pepsi-deildinni. 

15. Áhugi minn á Pepsi-deildinni veitir mér mörg tækifæri til að hitta og eiga 
samskipti við annað fólk. 

16. Liðið sem ég held með í Pepsi-deildinni er mér mjög kært. 

17. Ég er trygg(ur) aðdáandi liðsins sem ég held með í Pepsi-deildinni hvort sem því 
gengur vel eða illa. 

18. Gengi liðsins sem ég held með í Pepsi-deildinni hefur áhrif á mína andlegu líðan. 

19. Ég hlakka til umferða í Pepsi-deildinni því leikir Pepsi-deildarinnar veita mér 
tilbreytingu frá daglegu amstri. 

20. Áhugi minn á Pepsi-deildinni hjálpar mér að gleyma amstri hversdagsins. 

21. Pepsi-deildin er afbragðs áhugamál til að brjóta upp hversdaginn. 

22. Mér finnst ég tengjast þeim sem halda með sama liði og ég í Pepsi-deildinni, 
ákveðnum böndum. 

23. Áhugi minn á liðinu sem ég held með í Pepsi-deildinni lætur mér finnast að ég 
tilheyri sérstökum hópi. 

24. Það er ákveðið bræðralag meðal þeirra sem halda með sama liði og ég í Pepsi-
deildinni. 

25. Ég tel mig vera mikinn áhugamann/mikla áhugakonu um Pepsi-deildina. 

26. Vinir mínir og fjölskylda líta á mig sem mikinn áhugamann/mikla áhugakonu um 
Pepsi-deildina. 

27. Mér finnst Pepsi-deildin eitt besta áhugamál sem völ er á. 

28. Líf mitt væri ekki jafn innihaldsríkt ef Pepsi-deildin væri ekki til. 

29. Pepsi-deildin er mér mjög mikilvæg. 

7. Hvert er kyn þitt? 

 Karl 

 Kona 

8. Hver er aldur þinn? 

 20 ára eða yngri 

 21-30 ára 

 31-40 ára 

 41-50 ára 

 51-60 ára 

 61 árs eða eldri 

9. Hvert er hæsta stig menntunar sem þú hefur lokið? 

 Grunnskólamenntun 

 Stúdentspróf/iðnmenntun 

 Háskólamenntun á grunnstigi 

 Háskólamenntun á framhaldsstigi 

 Annað 

10.  Hver er hjúskaparstaða þín? 

 Einhleyp(ur) 

 Í sambandi/sambúð 

 Gift/kvæntur/í staðfestri samvist 

11.  Hvar býrð þú? 

 Á höfuðborgarsvæðinu (Reykjavík, Kópavogur, Hafnarfjörður, Garðabær, 
Mosfellsbær, Seltjarnarnes og Álftanes) 

 Á landsbyggðinni 

 Erlendis 

 


